
	ГАЙХАМШГИЙН НЭВТЭРХИЙ ТОЛЬ – 2

	 

	САЛХИ ҮЛЭЭСЭН ЦАГТ

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1990 онд эрхлэн хэвлүүлсэн “ГАЙХАМШГИЙН НЭВТЭРХИЙ ТОЛЬ – 1 (Тэргүүн дэвтэр : : ЕР БУСЫН АТЛАА ЖИРИЙН ЮМС)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Хоёрдугаар хэсэг : САЛХИ ҮЛЭЭСЭН ЦАГТ

	Хүмүүс байгалийн хувиршгүй хуулийг хэчнээн л их танин мэдэх тутам ер бусын юм гэгчид улам л үнэмшихгүй болох болно.

	 

	Дарвин

	 

	 

	Салхи салхилна... Байгалийн жирийн л нэг үзэгдэл. Хүн бүхэн ойлгож мэднэ. Үе үе сэтгэл сэргээж, үе үе хөнгөн уйтгар төрүүлэх аж.

	Эгэл жирийн эл үзэгдэл гэнэт ховор чухаг,  ер бусын үзэгдэх явдал ч бий. Гайхаш барагдана: Сэтгэл түгшээнэ. Цаг зуурын аугаа их хүчээрээ айлгана.

	Салхи үлээнэ. Элсэн Манхан соньхон дуу чимээ гаргана. Хүчит элсэн шуурганы «хорт амьсгал» амьд бүхэнд хөнөөл учруулна.

	Салхи салхилна. Лонхноос гарсан үлгэрийн жины1 дэлхий дээгүүр лут хуй салхи зөөж явнам. Халуун орны шуурга сүйрлийн аймшигт ул мөрөө үлдээнэм.

	Салхи үлээнэ. Тэнгэр янз бүрийн өнгөтэй бороогоор хайрлана. Агаараас далайн амьтад олноор бууж ирнэ...

БАЙГАЛИЙН НУУЦАЛСАН ЮМ

	Хүчит шуурга төдхөн намдана

	 

	Сенека Младший2

	 

	 

	Торнадын эрх дарх

	Хойд Америкт аугаа их сүйтгэх хүчтэй догшин хуй салхийг Торнадо хэмээн нэрлэдэг. Энэхүү хэмжээгээр лут том хийн мандлын хуй салхи замдаа тааралдсан бүхнийг эвдэж сүйтгэх аж. Торнадо хүн, амьтан, тэр ч байтугай жижиг байшинг агаарт хийсгэж байсан тухай олон лавтай мэдээ сэлт бий.

	Америкийн нэгэн сургуулийн багш эмэгтэй хэлэхдээ: 

	 

	«Би хичээлийн үеэр чих дүлийрэм чимээ гарсныг сонссон юм. Гэнэт ер бусын хүчээр салхи салхилж, би хүүхдүүдээ аюулгүй газарт аваачиж амжаагүй байтал ангийн бүх шил хийсэж одсон. Хүүхдүүд ч над руу шавж ирцгээв. Гэтэл үл үзэгдэх жигүүр гэмээр юм ангид байсан янз янзын эд юмсыг шүүрэх мэт байв. Бид бүхэн агаарт хөөрсөн юм. Миний эргэн тойронд хүүхдүүд, сургуулийн эвдэрхий юмс харагдаж байсан. Ингээд л би ухаан алдчихсан...» 

	 

	гэжээ.

	Торнадо газар дээгүүр явахдаа тоос сорох том машин лугаа адил замдаа таарсан бүхнийг ховх сорно. Харин усан сан дээгүүр өнгөрөхдөө ёроолыг ил гаргах нь цөөнгүй билээ.

	Байгалийн эл үзэгдэл шөнө дүлээр аймшигтай атлаа тун соньхон харагдана. Хийн мандлын цахилгаан цэнэгээр ханасан догшин хуйны босоо багана нь гэрэлтэж, бүр оройдоо аянга цахилах ажээ. Тэр хот буюу тосгоноор дайрч өнгөрвөл бүх байшин барилга нь гал дотор байгаа мэт үзэгдэнэ. Гал түймэр гарч болно. Байшин барилгын дээврийг ч хялбархан хуулна.

	Хийн мандлын энэхүү долгисол АНУ-д ямаршуу гай гамшиг учруулдаг болохыг 1974 онд тохиолдсон эмгэнэлт явдлын халуун мөрөөр очиж, «Ридерс дайжест» сонинд бичсэн зүйл тод томруун харуулах буй заа.

	1974 оны дөрөвдүгээр сарын 3-ны тэр аймшигт өдөр үдээс хойхно 3 цаг 55 минутад Луисвилла дахь цаг агаарын албаны цахилгаан мэдээний аппарат Кентукки муж улсын оршин суугчдад болзошгүй аюулын тухай сэрэмжлэн мэдээлсэн мэдээг тачигнуулан бичсэн нь: 

	 

	«Торнадо барагцаалбал 15 цаг 45 минутад Ирвингтоноос гурван бээр зайтай Хардинсбергийн ойролцоо өнгөрснийг мэдээлж байна. Тэр баруун хойд чиглэлд ойролцоогоор цагт 50 бээрийн хурдтай яваа болно».

	 

	Хэд хэдэн ажиглагчдын харсан энэ хуй салхи хүчтэй биш байсан билээ. Харин Ирвингтоныг өнгөрөөд хамгийн аюултай хэмжээндээ хүрч, хурдаа улам бүр авсаар Бранденбергт хар эрчээрээ цөмрөн оржээ. Энэ анир чимээгүй хотхоны мянга долоон зуун суугчдын цөөхөн нь радио, телевизээр дамжуулсан урьдчилан сэргийлэх мэдээг сонсжээ.

	Зарим нь шувтан нүх хэлбэртэй хар үүлс ойртон буйг алсаас харжээ. Бас нэг хэсэг нь аюул учрахаас хэдхэн минутын өмнө галт тэрэгний чимээ аятай тачигнах дууг гайхан сонсож байлаа. Торнадо 4 цаг 10 минутад хотод ирж тэндхийн орон сууц, засаг захиргааны худалдааны байшин барилгын бараг тэн хагасыг сүйтгэн, яг л машинд дайрагдаж няцлагдсан усан үзэм шиг болгосон юм.

	Энэ бол тэр бүрхэг бороотой өдрийн турш америкийн Өмнөд болоод Баруун Дундад нутгийн арван нэгэн муж улсад догширсон хар салхинаас үүссэн зуу гаруй торнадын нэг болой. Тэр цагт зуугаас гурван зуун бээрийн хурдтайгаар хөдлөх зуураа үзэгдээгүй их хүчээр 329 хүнийг хийсгэж, дөрвөн мянга гаруй хүнийг шархтуулжээ. Хорин дөрвөн мянган гэр бүл их бага байдлаар хэлмэгдэж учруулсан хохирол нь долоон зуун сая доллароор тооцогдож байгаа болно.

	Алабама муж улсын Гуин хотхоныг бараг газрын хөрснөөс нь арчсан гэж шууд хэлж болох юм. Тэндхийн зуун хүний нэг, нийтдээ хорин гурван хүн амь алджээ. Торнадо Индиан муж улсын Монтиселло хотын албан байгууллага төвлөрсөн хэсгийг нурааж, цаашаа Фримен нуур дээгүүр ааглан өнгөрсөн. Төмөр замын гүүрний бетон тулгуурын дөрвөн секцийг суга татан хийсгэж дөч орчим тохой газарт аваачин нуурт живүүлжээ. Тэрээр бүр нэг бүр нь зуун арван таван тонн хүнд байсан гээч!

	Индиан муж улсын Хановер хязгаарт Сильвия Хьюмс гэдэг эмэгтэй газраас арван таван тохой өндөрт «гурван шувтан нүх» байгааг олж харжээ. Тэр бээр хожим нь ярихдаа 

	 

	«Тэд аварга том кофены тээрэм шиг нүргэлж байв. Хамгийн том хуй салхи ойрхон байсан авто чиргүүлийг зомгол болгосон юм. Би пинд хоргодож хором бүрд л үхлийн тухай бодол зурсхийн бууж байлаа. Тэр хуй салхи над дээр ирчихсэн аж. Маш их нүргэлэх дуун, ямар нэгэн сорох чимээг сонссон юм. Байшин амьсгаадаж буй мэт байлаа. Пингийн хана гаднаасаа ч тэр, дотроосоо ч тэр хотолзож байсан билээ» 

	 

	гэжээ.

	Өөр нэгэн газарт хуй салхи гурван хүнтэй байсан байшинг агаарт өргөн бүтэн (360°) эргүүлж, бүрэн бүтэн чигээр нь хөсөр буулгасан ажээ. Дараа нь уг торнадо гол дээгүүр өнгөрөхдөө том усан багана бий болгож усан дотор олон мод эргэлдэж байгаа нь аварга том угаалгын машин гэлтэй. Тэр замдаа цахилгаан станцыг дайрч мянган тохой хоолойг нь мушгин зангиджээ.

	Торнадо Индиан муж улсын Бэр-Бранч тосгоныг дайран өнгөрсөн. Хэлберт Уолстон цонхоор бөөн хар үүл нүүж явааг харангуутаа эхнэртээ хандаж: «Бүгдээрээ угаалгын өрөөндөө ор» гэж хашхирчээ. Элис дөрвөн хүүхдийнхээ хамт угаалгын өрөө рүү ухасхийн орцгоосон. Уолстон ч тэр зүгт том харайсан... Хуй салхи угаалгын өрөөний ханыг хуу татаж, түүгээр Уолстоныг чирч аваачаад, эхнэр хүүхдүүдийг нь гудамж руу үлээж гаргасан. Уолстон сайн дөчин тохой газар нисээд унахдаа байшингаас далан таван тохой зайд орших алимын модон дээгүүр таван настай охин Эми нь нисэж явааг харжээ.

	Хорин долоон мянган хүн амтай Ксениа хотын орон нутгийн радио - телевизийн станц аюулын тухай болохоос нь дөнгөж л арван таван минутын өмнө оршин суугчдадаа урьдчилан мэдээлж чадсан аж. Ксениаг сүйтгэсэн торнадо хамгийн догшин нь байсан бололтой. Бараг хотын тэн хагас нь эвдэрсэн буюу ноцтой гэмтэл авч, гучин дөрвөн хүн амь эрстэж мянга зургаан зуу гаруй хүн шархтжээ.

	 

	...Эвдэрхий хотыг сэрүүхэн бороотой үдэш нөмрөн ирэв. Сүйрсэн хотын дундуур хүмүүс холхилдоно. Бөөн бөөн хог новшинд дарагдсан зарим телефон утас ажилттай хэвээр байв. Хэвтэргүй болсон ноход гасална. Удаж түдэлгүй хэлмэгдэгчдэд зориулсан хоргодох байр болж хувирсан сургуулийн байшин дотор амьдралынхаа турш хөдөлмөрлөж олж авсан тэр бүхнийгээ нэгмөсөн цөлмүүлчихсэн хөгшид дув дуугүй гөлрөн сууцгаах ажээ. Тэд идэж уух ч унтахыг ч үл хүснэ. Тэгээд ч бас бүхнийг ахин анхнаас нь эхлэхийг эс хүснэм.

	Энэ бүхнийг уншихад сэтгэл түгшихгүй байж яахан эс чадах билээ дээ. Мухар сохор, хайр найргүй байгалийн гамшиг эгэл жирийн хүмүүсийн олон жилийн турш бүтээсэн бүхнийг сүйрүүлжээ. «Тэд бүх юмыг анхнаас нь эхлэхийг эс хүснэм!»

	 

	 

	Тэрээр манайд ч бас тохиолддог

	Үнэндээ гэвэл тийм аймшигтай догшин биш ч гэсэн сүрхий хүчтэй хуй салхи манайд ч гардаг билээ. 1948 оны зун Түүлийн ойролцоо болсон ийм салхи хагас тонн жинтэй машины эд ангийг хоёр зуун метр зайд аваачжээ. Ачаатай вагоныг төмөр замаас нь авч чулуудахад ямар их хүч хэрэгтэй болох нь мэдээж шүү дээ. Ийм хэрэг явдал 1927 оны зургаадугаар сарын 12-ны өдөр Беларуст 1953 онд Ярославийн Ростовт хуй салхи болох үеэр тохиолджээ.

	Догшин хуй хачин сонин ид шидээрээ гайхаш төрүүлэх нь цөөн биш аж. Жишээ нь тэр нэг тосгоноор өнгөрөхдөө байшин барилга нураасан атлаа сав суулга бүхий шүүгээг нэг ч аягыг нь хагалалгүйгээр өөр газарт аваачсан байна. Ухаан алдталаа айсан хүмүүсийг агаарт өндөр гэгч нь өргөөд дараа нь газарт болгоомжтой буулгадаг ажээ. Хийн мандлын эргүүлэг замдаа таарсан байшингийн дээврийг нягт нямбай хуулж аваад хоёроос гурван зуун метрийн цаана хөсөрт хаясан. Харин байшингийн дотор талын юмс бүгд бүрэн бүтэн үлдсэн бөлгөө.

	Хуй салхи өнгөрөх мөчид автомашины хаймар, таглаатай бидон, нөөцийн сав гэх мэт янз бүрийн элдэв юмс дэлбэрдэг ажээ. Массачусетсын нэгэн ферм ч торнадын зурваст орох үест сагсанд нь байсан өндөгнүүд дэлбэрч эхэлснээс болж үхтлээ айсан гэнэ лээ. Ийм тохиолдол ч бас байсан юм. Сүйтгэсэн торнадын дараагаар хэлмэгдлийн дотор амьд, гэхдээ бүр өдгүй болсон тахиа байжээ. Анх сонсоход мэл гайхмаар ийм үзэгдлийн шалтгаан уг чанартаа бол энгийн байх аж. Тахианы өдний угт арьсан дотор өвөрмөц хийн хүүдий байдаг. Хуй салхины бүсэд агаарын даралт огцом буурснаар тэрхүү хийн хүүдий дэлбэрч, улмаар өд нь унана.

	Эх орны цаг агаарын албаны түүхэнд 1904 оны зургаадугаар сарын 29-ний өдөр мартагдашгүйгээр үлдсэн юм. Тэр өдөр зүүн өмнөдөөс бөөн хар үүл Москва руу нүүж явсан. Ер бусын агаад олон өнгөт тэр үүлс газар шүргэж яваа мэт харагдаж байж билээ. Москвагийнхан түүний голд аварга том татлага шиг юм байсныг олж харжээ. Нийслэлийн нэгэн гал команд түүнийг утаа байна гэж андуураад гал унтраахаар довтолгосон аж.

	Догшин хуй хүн морь хоёрыг нь салгаж чулуудчихаад гал командын мухлаг тэргийг зомгол болгосон. Лефортов, Сокольник, Басманы гудамж ноцтой нэрвэгдсэн билээ. Хуучин Анненгофын төглийн бараг бүх модыг сүйтгэсэн. Энэ төглөөр идшилж явсан үнээнүүд агаарт хийсжээ. Сокольникт зуун жилийн настай модыг унагаж, гэмтээжээ. Германы зах дээр аюулт эргүүлгийн төвд нэгэн түрүүч цагдаа орчихсон. Тэр бээр «тэнгэрт заларчхаад» буцахдаа чармай нүцгэн мөндөрт цохиулчхаад хөсөр хаягдсан билээ.

	Энэ өдөр нэлээд хүнд эд юмс ч хийсэж байсан. Салхи Москва орчмын төмөр замын гарцын дэргэд байсан замчдын шовгорыг өндөрт хийсгэж, хуучин байрнаас нь дөчин метр зайтай газар шиджээ. Шовгорт байсан замчин амьд үлдсэн ажээ. Энэ бүхэн ердөө л хэдхэн минутад болсон хэрэг юм.

	Байшингаас тасарсан дээвэр агаараар нисэх нь гэнэт л ид шидээр жингүйдэлд орчихсон мэт харагдаж байв. Догшин хуй Москва голыг дайран өнгөрсөн тэр хэсэгт ёроол нь ил гарчээ. Чухам тэр өдөр хуй салхи барагцаалбал дөчин километр зам туулж, замдаа Москва орчмын хэд хэдэн тосгоныг сүйтгэжээ. Эл зурвасын өргөн нь дөрвөн зуун метрээс хэтрээгүй аж. Зуу гаруй хүн амь алджээ. Байгалийн энэ аймшигт үзэгдлийн «шан» нь ийм буюу.

	1951 оны наймдугаар сард мөн л сүйтгэл ихтэй хуй салхи Москва орчимд болжээ. Тэр арваадхан километр явж өнгөрөхдөө бас л гай хөө тарьсан билээ. Голиково тосгоны ойролцоо үүссэн салхи Сокол, Сходня тосгоноор өнгөрч эцэст нь бас нэгэн тосгоныг дайрч улмаар Клязьма голын эрэгт хүрээд намджээ. Сүйтгэсэн байдлыг үзээд салхины зурвас маш огцом гарсан тэгээд ч хоёроос гурван алхмын зайд байсан зүйл нь огт хэвээрээ үлдсэн болохыг ажиглагчид гайхан тэмдэглэжээ. Салхины ер бусын хүчинд өртөж эрчлээс мэт мушгиран, хөсөр хэвтэх зуун наст нарсны бүр дэргэд ширхэг ч мөчир нь хугараагүй туяхан залуу улиангар ургаа хэвээрээ үлджээ.

	 

	 

	«Бидэнд хүртээлгүй юм»

	Олонх догшин салхи ийм л байдаг шүү дээ. Энэхүү хийн мандлын хүчит хуй салхи байгалийн нууцлагдсан, «бидэнд хүртээлгүй юм» хэвээрээ л байгаа буюу. Хүмүүсийн ярьдагчлан эл аймшигт үзэгдлийг бодит байдалд нь судалж мэдэх нь огтхон ч хялбар биш гэдэгт эргэлзэх хэрэггүй ээ. Гэхдээ түүний тухайд тийм ч бага биш зүйл мэдэгдэж байгаа юм. Тэд янз бүрийн чиглэлтэй өөр өөр температуртай агаарын урсгалууд мөргөлдөн байх аянгын үүлэнд үүснэ. Ийм учраас л хийн мандлын доод давхаргыг машид тогтвортой биш байдалд оруулахад хүчтэй нөлөөлөх ажээ.

	Олон цаг уур судлаачдын үзэж байгаагаар догшин хуй үүсэх хамгийн чухал нөхцөл нь газрын гадаргад, агаарын хүчтэй дулаан чийглэг давхарга, түүний дээр хүйтэн хуурай давхарга бий болох явдал билээ. Ийм үед л тун ч тогтвортой бус байдлын зохицол буй болж улмаар догшин хуйг үүсгэх тийм агаарын хүчит хуйлрал бий болдог бололтой.

	Хийн мандлын тэр үелээн дотор аадар борооны үүл маш хурдан бий болж бүлээн нойтон агаар дээш хөөрөгдөж байхад хажуугаар нь бас агаарын урсгал доошоо урсаж байх энэ үеэс л бүх юм эхлэх аж. Чингээд том шувтан нэвт нүх мэт хүнхий үүсэж, бүлээн нойтон агаарын урсгалыг мушгиа байдлаар дээш нь хөөрөгдөнө. Ингэж л хуй салхи бий болно. Эргэх асар их хурд нь төвөөс зугтаах хүчийг бий болгож улмаар дотор нь сийрэгжсэн орон зайг үүсгэнэ. Тэр дотор агаар маш их хөрж, усны уур шингэрнэ. Ийм учраас л догшин хуй нь манан, үүлэн багана байдалтай харагдах аж.

	Догшин хуйны төв дунд даралт маш огцом унадаг учраас л байшин дээгүүр өнгөрөх үед бүх шил нь гадагшаа бүлт үсэрдэг. Учир нь байрны доторх агаараар түлхэж гаргана. Торнадын төвд орсон байшин ердөө л дотор талынхаа даралтын хүчээр дэлбэрсэн тийм тохиолдол ч бас бий.

	Догшин хуйны багана доторх салхины хурд ямар байдаг вэ? Багажаар хараахан шууд хэмжээгүй байгаа болно. Тэгвэл яаж тодорхойлох юм бэ? Хуй салхины зам зуураа бүтээсэн «ажлаар» нь дам тодорхойлж байгаа юм. Учиргүй эргэлдэх агаарын багана доторх салхины хурд секундэд зуун метрээс давах тийм тооцоо гарчээ.

	Бүхэл бүтэн нутаг орныг сүйтгэсэн хамгийн аймшигт хар салхи л секундэд тавиас жаран метрийн хурдтай байсныг л бодоход догшин хуй ямархуу болохыг ойлгоход хялбархан байгаа юм.

	Английн цаг уурын албаны захирал О. Сеттон догшин хуй доторх салхины хурдны талаар маш нарийн хэмжээг тогтооход маш хүндрэлтэй, тэгээд ч орчин үеийн ямар ч багаж түүний замд тааралдваас эвдрэхгүй үлдэж чадахгүй гэж үздэг. Гэхдээ учруулсан сүйтгэлийн шинж байдлаас үзвэл ойролцоогоор секундэд зуун тавин метр хурдтай байх нь ерийн хэрэг болой. Тэр ч атугай онцгой эрчтэй торнадын салхины хурд секундэд хоёр зуун тавин метрт хүрнэ гэж тэр бээр сэтгэж байгаа буюу.

	Тийм гайхалтай хурдны тухай яриад яах вэ тэр чинь ердөө л таамаглал шүү дээ. Секундэд ерөөс зуун метр хүрэх тийм л хурдыг «үнэлж үзэхэд» хангалттай юм (Догшин хуйны дотор талд босоо үүсэх агаарын урсгал л ийм хурдтай ажээ). Үүнийг жишиж үзэхийн учир нэг зүйлийг нэхэн санацгаая. Агаараас хүний унах хурд секундэд тавин зургаан метрээс хэтрэхгүй юм. Шүхэрчин шүхрээ задраагүй байхад ингэж л унаж явах болно. Гэтэл торнадо дахь өгсөх агаарын урсгал үүнээс бараг хоёр дахин их хурдтай болохоор хүн, мал, үндсээрээ булгарсан том мод, жижигхэн байшинг нэлээд өндөрт аваачих нь гайхмаар юм биш билээ.

	Хэрэв ямар нэгэн мөчид хуйлрах урсгалын хурд секундэд зуун тавь - хоёр зуун метрт хүрвэл торнадо галт тэрэгний цувааг онхолдуулж, эсвэл хэдэн зуун килограмм эд юмсыг олон километр газарт аваачих нь бүтэшгүй зүйл ч биш бололтой.

	Чухам энэ үед жижиг зомгол, тэр ч байтугай шувууны өд, ургамлын туяхан шилбэ маш аюултай болж болно гэдэгт гайхах хэрэггүй. Тэд асар их хурдтай болсноор хүнийг хүнд шархтуулж чадахтайгаа болно. Харин мөчир, жижиг модон саваа мэтийн илүү нягт зүйлс нь догшин шуурганаа сүйтгэх хүчтэй сум болж хувирах бөлгөө.

	Догшин хуй бүр хачин агаад анхлан үзэхүйеэ учрыг үл ойлгох олон зүйлийг учруулах буюу. «Нэгдсэн улсад болсон торнадо» номын зохиогч Д. Флор: 

	 

	«Хэдийгээр хуудуугүй үнэнтэй боловч ийм хачин сонин үзэгдлийг олноор нь нягтлан үзвээс эхэндээ ч итгэмээргүй мэт санагдана. Гэвч бяцхан төмөр тогоо ан цав гаралгүй нөгөө тийшээ бүлтийчихсэн, эсвээс галуун хүзүүтэд азарган тахиа орчхоод зөвхөн толгой нь цухуйж байсан гэсэн мэдээнээс бусад бүх зүйлд итгэж эхлэх болно» 

	 

	гэж хошигнон тэмдэглэсэн нь бас ч учиртай юм.

	 

	 

	Тэнгэрээс буусан «гайхамшиг»

	1940 онд Горький мужид сонин учрал тохиолдсон билээ. Зуны нэгэн аагим халуун өдөр Павловын районы Мещера тосгонд дуутай ширүүн бороо асгарч эхэлсэн. Борооны анхны дусалтай л зэрэг олноороо газарт унасан юм нь мөнгөн зоос байсан гэнэ! Бороо арилмагц Мещера тосгоныхон Догшин Иваны үед цутгасан мянга орчим зоос цуглуулжээ.

	Иймэрхүү гайхамшгийн цорын ганц үзэгдэл нь энэ байсан хэмээн бүү бодоорой. Тэнгэр цэлмэг байхад ч улаан буудай асгарч, амтат жүрж, аалз унаж, борооны дусалтай хамт үүлнээс мэлхий загас... газарт ойчиж байжээ.

	1954 онд америкийн Давенпорт хотхонд орсон бүхий л зүйлийг цэнхэр болгосон шөнийн бороо оршин суугчдыг нь мэл гайхаж, цэл хөхрүүлсэн бөлгөө. 1933 онд Алс Дорнодын Кавалерово суурины дэргэд аадар бороо үй олон далайн мөгөөрс авчирсан болой.

	Энэ бүх үнэмшихийн аргагүй үзэгдлийг юу гэж тааварлаж байна даа?

	Зуны бүгчим өдөр халсан газар дээр үл мэдэг тоосрох хуй олонтоо үүснэ. Түүнийг ажиглан ширтвээс агаарын хуйлрал газраас зомгол, цаас мэтийн янз бүрийн зүйлийг өөртөө татан хийсгэж байгааг амархан олж харж болно. Аадар бороотой үед бүр хүчтэй хуй салхи үүснэ. Ийм тохиолдолд агаарын хуйлрал маш хүнд юмыг ч өндөрт өргөж чадна. Хэрэв ийм хуй салхины замд гол, цөөрөм буюу нуур таарваас ус нь бас л дээшээ татагдаж усан хуйлрал бий болно.

	Чухамхүү энд л тэр Горький мужид орсон мөнгөн зоос бүхий ер бусын борооны нууц оршиж байгаа юм. Түрүү түрүүчийн аадар борооны ус хөрсийг нь угаасаар газарт булсан зоостой сав ил гарсан байж болох юм. Ширүүн борооны үеэр үүссэн хуй салхи уг газраар дайран өнгөрөхдөө түүнийг агаарт хөөргөсөн байна. Удалгүй агаарын урсгалын хүч суларч улмаар тэд борооны дусалтай хамт газарт буусан ажээ.

	Одесс мужид ойчсон амтат жүржийн хувьд гэвэл хуй салхи дайран өнгөрөхдөө худалдаачны хайрцгийг хэвлийдээ тээж явснаас ийм явдал тохиожээ. Зөвхөн амтат жүрж ч биш шүү дээ. 1890 оны зун Түүл мужийн нэгэн тосгонд догшин хуй нугад будахаар дэлгэж тавьсан зотонг аваад явахыг харсан эмэгтэйчүүд хойноос нь хөөж гүйцгээжээ. Удалгүй харагдахаа больсон хэдий авч тэд явсан зүгт нь гүйсээр л байжээ. Харин салхинд алдсан зүйлээ нөгөө тосгоноосоо эрж олсон. Тэр тосгоны олон хүн хэдэн арван зотон тэнгэрээс бууж ирэхийг нүдээрээ үзээд айх, гайхах нь зэрэгцсэн ажээ. Олонх нь бурхны ид шид хэмээн бодож байсан билээ.

	Хуй салхи хийн мандлын дээд давхаргаар үлээх салхитай хамсах үедээ янз бүрийн юмсыг алс хол тээх чадалтай болдог байна. 1904 онд Мароккод хар салхи хүнсний том агуулахыг эвдэлж, тэндээсээ авсан тариаг тээн явсаар Испанийн эрэгт хүргэжээ. Нэгэн сууринд гэнэт тэнгэрээс тариа асгарч хүмүүс ч мэл гайхсан ажээ.

	Тэгвэл Давенпортод орсон цэнхэр бороо юу юм бэ? Америкийн улиангар, хайлаасны боловсроогүй үрийн тоос борооны дуслыг цэнхэр өнгөтэй болгосон нь илэрсэн юм. Үрийн тоосонд усанд уусдаг будагч бодис болох нөсөө (пигмент) байдаг. Хүчит салхи үрийн тоосыг агаарт хийсгэж улмаар бороо ороход цэнхэр болгож будсан байна.

	Борооны үүлнээс улаан өнгөтэй усан дуслууд ч буух явдал тохиолддог. Өнгөрсөн зуунаа эл үзэгдэл хүмүүсийг айлган сүрдүүлж байсан юм. Хүн төрөлхтний нүгэл хилэнцээс болж тэнгэр цусаар уйлж айсуй яваа үйл лайг хүмүүст анхааруулж байна гэдэгт цөөн хүн л эргэлзэж байсан билээ.

	Гэнэн хүмүүсийг айлгаж байсан тэр «цуст» бороог бас л догшин хуй үүсгэнэм. Зун цөөрөм, намагт байсан тогтонги ус эсвээс ногоон, эсвээс хүрэн улаан туяатай болсон байдаг. Усанд үй түмэн өчүүхэн жижиг бичил биет үржсэнээс усны өнгө хувирна.

	Тэд маш өчүүхэн учраас зөвхөн сайтар томруулдаг шил буюу бичил дуран авайгаар харж болно.

	Хуй салхи ийм намаг дээгүүр өнгөрөхдөө усыг нь аваад дараа нь хаа нэгтээ газарт цусны өнгөтэй төстэй бороо оруулах ажээ. Чингэж л мухар бишрэлд бэлэн хоол бэлдэж өгдөг байна шүү дээ!

	1813 оны гуравдугаар сарын 14-ний өдөр Италийн Катандзаро хотын оршин суугчдад амьдралынх нь турш хоногшин үлджээ. Эл түүхийг үгээр илэрхийлбээс: 

	 

	«Далайн тэндээс айсуй яваа бөөн хар үүлийг хүмүүс харж байсан. Үд дунд тэр үүл ойр хавийн уулыг нөмөрч, нарыг хааж эхэлсэн. Үүлний өнгө эхлээд цайвар ягаан байснаа гал улаан болж хувирсан. Түдэлгүй хотод харанхуй болж, байшинд дэн асаасан билээ... Улам бүр харанхуйлж тэнгэр тэр аяараа улайсмал төмөр гэмээр байсан. Аянга ниргэж улаавтар өнгөтэй том том дусал унаж эхэлсэн. Тэр дуслыг зарим нь цус, нөгөө хэсэг нь хайлмал металл гэж байв. Шөнө агаар цэвэршиж, аянга цахилгаан намжиж, хүмүүс ч тайвширсан билээ».

	 

	Гагцхүү байшингийн хана дээвэр, модны навчист үлдсэн улаан толбо л байгаль дээр ямар нэгэн ер бусын юм болсныг илтгэнэм...

	Энэхүү «цуст» борооны учир шалтгаан нь юу юм бэ? Хар салхи Хойд Африкийн цөлөөс зос агуулсан их хэмжээний улаавтар тоосыг хийсгэж, Газрын Дундад тэнгис дээгүүр гатлуулан Италийн эрэгт хүргэжээ. Энэ тоос бороотой холилдож цусны өнгөтэй болгосон ажээ.

	Салхины ийм чадалд гайхах хэрэггүй юм. Тэр тоосыг маш хол аваачиж чадна. 1962 оны гуравдугаар сарын 24-ний өдөр Пенва мужид ягаавтар шар өнгөтэй цас оржээ. Гол шалтгаан нь хүчит салхи африкийн цөлөөс авчирсан тоос байсан юм.

	
ДАЛАЙН ШУЛАМ

	Самрын идээг идэхийн тулд ясыг нь цөмөх хэрэгтэй 

	 

	Плавт

	 

	 

	Тэнгист л үүснэ

	Иван Андреевич Гончаров Хятадын тэнгист хар шуургатай таарсныхаа дараахан «Харуулын онгоц «Паллада» хэмээх аян замын найруулалдаа бичихдээ: 

	 

	«Нөхөд минь, та бүхэнд элдэв янзын юмс тохиолдож байсан нь мэдээж. Намрын үдэш гэртээ сууж байхад тань гэнэт салхи гарч цонхны давхар хүрээг угзчих, цонхны хаалт савж, заримдаа нугаснаасаа салж унах, яндангаар амьтан улих мэт хахир агаад зэвүүхэн хүнгэнэх чимээ сонстох буй заа...

	Энэ л сүнгэнэх салхинаас арав хорь дахин хүчтэй салхи хээр биш, далайд дэгдлээ гэж бодох юм бол бидний даван туулсан тэр зүйлийн тухайд бага атугай ч ойлголт авах биз ээ...»

	«Догшин шуургыг... гээд тэр бээр цааш нь бичихдээ,  — Энгийнээр бол зовхисоос зовхист эргэж буй салхи гэж тодорхойлж болно. Бас ингэж ч хэлж болох учиртай юм. Цэргийн том усан онгоц, худалдаачны хөлөг, галт онгоц, ачааны дарвуулт хөлөг, завь мэтийн далайд байгаа тааралдсан юм бүхнийг, заримдаа далайн усыг ч эрэг дээр шидэж, харин байшингийн хана, дээвэр хүн амьтан зэрэг эрэгт байгаа аливаа бүхнийг, зарим үед эргийг нь ч далай руу авч одох тийм л салхи буюу».

	 

	Ийм үед далай айхтар догшин байдаг шүү.

	Хүчит салхинд туугдан хөөрөх долгио гурав, дөрвөн давхар байшингийн хэмжээтэй болох нь олонтоо. Ингээд эрчтэй давлагаа далайгаар хөвж, өөр хоорондоо нүргэлэн мөргөлдөнө. Далайн ус аварга тогоон дотор оргилон байгаа мэт. Салхины сүнгэнээн, тэнгэрийн нүргээн, долгионы нижигнээн энэ бүхэн нийлж тэсэхүйеэ бэрх шуугиан үүсгэнэ. Энэ чимээг сонссон хэн боловч юутай ч зүйрлэшгүй гэдгийг хэлэх буй заа.

	Хэрэв хурд нь секундэд тавиас жаран метрт хүрч, нэг ам дөрвөлжин метр талбай тутамд хоёр зуу гаруй килограмм хүчээр үйлчлэх халуун орны тийм хар салхи ямаршуу лут хүч чадалтай болохыг сэтгэлдээ л төсөөлөх төдийхөн байгаа буюу (тэгээд ч эрдэмтэд ийм тохиолдолд хийсвэр санаа бодлыг тоогоор илэрхийлэх дургүй байдаг билээ). Тэр том хөлөг онгоцыг эрэг дээр чулуудах, олон жил болсон модыг үндсээр нь булгалах, голыг сөргөөж урсгах, эргээс нь халиаж ойр хавийн бүх юмыг усанд авхуулах чадалтай юм. Эл бүхэн бас ч цөөнгүй тохиох ажээ.

	Халуун орны циклон эрч хүчээ авсан үедээ замдаа таарсан юуг ч босоо үлдээдэггүй бололтой. Догшин шуурга нь халуун газарт байдаг жирийн хөнгөн хийцийн барилгыг цаасан байшин лугаа адил авч хаяж эвдэлнэ. Үүгээр ч барахгүй нэлээд бат бэх байгууламж болох аж үйлдвэрийн утааны яндан, нисэх онгоцны байр, үйлдвэрийн барилга ихэнхдээ салхины хүчтэй цохилтыг даахгүй байдаг болой.

	Байгалийн эл хүчин дайрах үест догшин шуурга нь биш, харин ус нь бүр илүү гамшиг тарина. Халуун орны циклоныг зурвас аадар бороо дагаж явдаг жамтай. Чухам тэр зурвас хэсэгт хоногтоо л гэхэд жилд орох хур тунадасны «хэмжээгээр» нэгмөсөн орчихдог тал бий. Бас голын эргээсээ хальсан усан дээр догшин шуурганы хүчээр хаягдсан ус нэмэгдэх болно.

	1900 онд АНУ-ын өмнөд хэсэгт «Флора» (ургамлын аймаг) догшин шуурга тавьж, түүний түрэлтээр Мексикийн булангийн ус эрэг рүүгээ дайран орсон юм. Таван метрийн давлагаа Галвестон хот руу цөмрөн оржээ. Таван мянга гаруй хүний амь насыг бусниулжээ. Давлагаан гудамжнаас гудамжинд хүрч, харин салхи жолоогүй догшролоороо эвдэн сүйтгэжээ.

	1972 оны зургаадугаар сард америкийн зүүн муж улсаар «Агнес» догшин шуурга шуурчээ. Тэр дахиад л мексикийн булангийн зүгээс ирж Шинэ Орлеанаас Вашингтон хүртэл ахархан хугацаанд өнгөрөх үест орсон аадар борооноос болж үзэгдээгүй их үер болсон ажээ. Энэ шуурга нурсан байшин барилга, эвдэрсэн зам гүүр, далан, үхэж үрэгдсэн, өвдөж шаналсан хүмүүс ийм л юмыг үлдээсэн ажгуу.

	Аймшигт хар салхи тэнгисийн уудамд бөмбөрцгийн дунд бүслүүрээс хоёр тийш, хойд өмнөд өргөргийн таваас найм, арван таваас хорин градус дахь тэр л бүслүүрийн хооронд халуун нарны үйлчлэлээр үүсэж, хүчээ авдаг билээ. Чухам эндээс л салхи баруун, баруун хойд зүгт чиглэж, дараа нь халуун бүслүүрийн орчмоос хойд, зүүн хойд чигт эргэнэ. Яг л энд, эргэлтэн дээрээ онцгой аюултай байдаг.

	Халуун орны шуурганд «таалагддаг» сар гэж бий. Ямайкт: «Зургаадугаар сар - эрт цаг; долоодугаар сар - гярхай ажиглаж бай; наймдугаар сар - хамгаалж бай; есдүгээр сар - мартаж болохгүй аравдугаар сар - бүх юм өнгөрсөн» гэж дуулдаг нь бас ч учиртай ажээ. Гэлээ ч гэсэн энэ «журам» тэр бүр хэрэгжихгүй учраас зургаадугаар сар нь «эрт» биш, аравдугаар сар нь «хожуу» биш болох талтай.

	Испанийн колоничлолын жилүүдэд «хар салхийг жигших» маани мэгзмийг Пуэрто-Рикод найм, есдүгээр сард, Кубад ес, аравдугаар сард уншдаг байжээ. Сүмийн лам нар хар шуурга Карибын сав нутагт хэдэн сард хамгийн аюултай байдгийг сайн мэддэг байсан. Энд 1780 оны есдүгээр сард тохиосон халуун орны циклон өнө удтал дурсагдах болсон. Тэр үеэр уужим тэнгист «баригдсан» цөөн бус дарвуулт онгоц сүйджээ. Харин эрэг орчим байсан нь арай гайгүй өнгөрсөн. Энд энэ аймшигт өдөр дөрвөн зуу гаруй хөлөг живсэн шүү! Салхи Бага Антильскийн арлын Барбадос, Мартиника, Сент-Люсия руу эрчлэн орсон юм. Лут далайн давлагаа эргээсээ халин гарч хэд хэдэн хотыг ормоор нь сүйтгэсэн ажээ. Бараг дөчин мянган хүн амь насаа алджээ!

	Иймэрхүү эмгэнэлт явдал Энэтхэг, Пакистаны эргээр үе үе болж байдаг билээ. Тухайлбал, 1876 онд болсон хар салхи Бангаалын буланд байсан бүх усан онгоцыг живүүлжээ. Читтагонг боомтод зангуугаа хаяад зогсож байсан хөлөг онгоцыг эрэг дээр чулууджээ. Далайн давлагаа эрэг орчмын олон суурин газрыг усанд авхуулж, зарим хэсэгтээ усны түвшин тав зургаан метрт хүрчээ. Гэнэтийн аюулд нэрвэгдсэн хүмүүсийг гагцхүү өндөр мод л аврах ажээ. Олон мянган байшин нурж, хоёр зуун тавь гаруй мянган хүний амь үрэгджээ...

	Бараг зуун жил өнгөрсөн хойно 1970 онд энэ нутгаар дайрсан халуун орны хар салхины тарьсан гай гамшиг нь өнгөрсөн зууныхаас ч бүр илүү аймшигтай байсан буюу. Бангаалын булан дахь хүн ам шигүү суурьшсан арал усанд автагдсан. Эх газрын эргийн олон хэсэгт ус наймаас арван метр өргөгдсөн юм. Байгалийн хүчин хэдэн зуу мянган хүнийг хөнөөжээ.

	Байгалийн гамшгийн ийм аймшигт сүйрлийг дурдахгүй байхад ихээхэн тэвчээр хэрэгтэй буй заа.

	 

	 

	Циклон — эргэлдэх гэсэн үг

	Юунаас болж үүсдэг юм бэ? Халуун орны далай дээгүүр довтолгох догшин салхины үүсэл нь нарийн төвөгтэй физикийн процесс юм. Энд хамгийн гол үүргийг Нарны эрчим хүч гүйцэтгэнэ. Олонх эрдэмтэд ийнхүү төсөөлж байгаа буюу. Догшин шуурганы эх нутаг болох халуун бүслүүрт агаар маш хүчтэй халж, усны уураар ханасан байх болно. Ер нь ч эндхийн өргөрөг дэх тэнгисийн гадаргуугийн температур Цельсийн хорин долоо найман градуст хүрнэ. Үүнээс болж хүчтэй хөөрөх агаарын гүйдэл (урсгал) бий болохын хамт нөөцөлсөн нарны илчээ ялгаруулж, агуулж буй уур нь шингэрнэ. Уг процесс улам бүр хөгжин дэвжсээр өвөрмөц том хөөрөг үүсгэнэ. Хөөрөг буй болсон тэр газарт үүсэх өрх нь хавь ойрынхоо халсан уураар ханасан агаарыг сорж, ийм замаар уг процесс тэнгисийн гадаргаар шинэ шинэ талбарыг хамсаар улам бүр тэлэх болно.

	Ус угаалгын онгоцны ёроолын нүхээр урсан одохдоо усны уйл үүсгэнэ. Циклон үүсэх тэр газраас хөөрөх агаар яг л ийм байдалтай болж улмаар эргэлдэх болно. Лут том агаарын хөөрөг үргэлжлэн ажиллаж, түүний өрхний дээд хэсэгт илүү их чийг шингэрэх энэ үест улам ч их дулаан ялгардаг билээ (Америкийн цаг уурын мэргэжилтнүүдийн тооцоолсноор ганцхан өдөрт л сая гаруй тонн ус уур байдлаар дээшээ хөөрч болох ажээ. Тэр нь гадаргад ойролцоох агаар мандлын давхаргад байнга уурыг шингээж байдаг юм. Харин аль нэг арав хоногт уур шингэрэх явцад ялгаруулсан эрчим хүч нь аж үйлдвэр хөгжсөн АНУ шиг улс гүрэнд зургаан зуун жилдээ л хүрэлцэх болой). Үүсэн эхэлж буй циклоны төв, хаяа хоёрын агаарын даралт ижилхэн биш, төв дэх даралт нь нэжгээд бага байна. Харин удалгүй догшин шуурга болох тийм өрнөж байгаа хүчит салхинаас болж даралт эрс унах талтай. Гурван зуугаас таван зуу хүртэл километр голчтой орон зайг хамран хүчит салхи учир зүггүй тойрон эргэлдэж эхэлнэ. Бөмбөрцгийн хойд хагаст тэд нар буруу, харин өмнөд хагаст нар зөв эргэлдэх болно.

	Цаг уур судлаачид халуун орны циклоны өсөлтийг хэд хэдэн үе шат болгон ангилдаг. Үе шат ахих тутам аюул нь нэмэгдэнэ. Гэвч уг чанартаа уул процесс тасралтгүй явагдах учраас ийм ангилалт хийсвэр болох нь мэдээж.

	Салхи нь секундэд арван долоон метр хүртэл хурдтай өөрөөр хэлбэл, агаарын даралтаас доош байвал халуун орны сул Циклон гэж нэрлэнэ. Агаарын урсгалын хурд уг хязгаараас давах юм бол халуун орны далайн шуурга болно. Гэвч энд салхи улам бүр ширүүснэ. Чингээд бүрэн хүчээ авмагц догшин шуурга болох нь тэр. Салхи нь гинжнээсээ алдарсан хэрцгий буг чөтгөр лугаа адилаар замдаа таарсан бүхнийг сүйтгэх болой. Тэгээд ч хурд нь секундэд гучин метрээс давах болно. Хэрэв хүн ам нягт суурьшсан нутагт хүрэлгүй, зөвхөн тэнгисийн уудмаар л оволзож байвал сайн сан.

	Халуун орны маш том хуй салхи үүсэх механизмын ерөнхий дүр төрх ийм байгаа буюу. Түүнийг хараахан бүрэн таньж мэдээгүй, тэгээд ч тэр цаг уурын шинжлэх ухааны хамгийн төвөгтэй нууцын нэг хэвээрээ байгаа билээ.

	Сэрүүн өргөргийн нутгаас халуун бүслүүрт цөмрөн ирэх хүйтэн агаар уг процесст ямар хэмжээгээр, яаж оролцдог болохыг олж мэдээгүй байгаа хэдий боловч ямарваа нэгэн байдлаар холбогдолтой гэдэгт олонх судлаачид эргэлзэхгүй байгаа юм. Хятад Японд тохиолдох хар шуурга голдуу хавар, намарт зүүн азийн улирлын салхи солигдох үед элдэв янзын агаарын урсгалын уулзах талбарт үүсэж болох нь тодорхой болсон. Халуун орны циклон харилцан адилгүй халсан агаарын урсгалуудын учрах нутаг дэвсгэрт үүсдэг болох нь бүрэн үндэслэлтэй ажгуу.

	 

	 

	Догшин шуурга яардаггүй юм

	Халуун орны тэнгист бий болсон догшин шуурга алс холд аялан явах бөлгөө. Тэгээд ч араас нь дагаад явахад ч болохоор юм. Түүний хурд цагт хорин километрээс ч үл хэтэрнэ. Тэр ч байтугай сэрүүн өргөрөгт алс зам туулсны дараагаар амрах мэт зогсож эхлэх явдал ч бас бий.

	Догшин шуурга довтолгодоггүй гэж байнга бичдэг нь, тэгээд ч дөнгөж сая энэ номд дурдсан нь үнэн үү, худлаа юу?

	Хэрэв хийн бүрхэвчийг хамарсан салхины хөдөлгөөний тухай ярьж байгаа бол худлаа, харин түүн дотор үлээх салхины хувьд үнэн юм. Догшин шуурганы дотор тал дахь агаарын тойрог хөдөлгөөн нь маш их хурдад хүрч, сүйтгэл учруулах ажээ. Үүний хамт эл аймшигтай эргэлдэх аугаа хүчит тойруулга тийм ч хурдан биш урагшилна. Эхлээд баруун тийш хөдөлж, дараа нь чиглэлээ өөрчлөн зүүн зүг чиглэх болно.

	Далайн хурдан хөлөг онгоц нь айсуй яваа циклоноос хялбархан зайлж болох юм. Гэвч тийм ч амархан биш бололтой. Заримдаа ирж яваа аюулаас чухам аль чиглэлд зугтах нь зөв болохыг тодорхойлох тийм ч хөнгөн биш байдаг билээ. Далай тэнгист байгаа хүмүүст радио болон нисэх хүчний хайгуул хэрэг болно. Догшин шуурга анхны чиглэлээ огцом өөрчлөх тэр хэсэгт л онгоцоо оруулж алдах юм бол нэн осолтой юм.

	Халуун орны догшин шуурганы бүсэд том хөлөг онгоц орчихвол бас ч амаргүй, маш хэцүү байх болно. Оволзох давлагааны нүргээн, догшрох салхины зогсоо зайгүй асгарах аадар бороо нь далайчид, нэн ялангуяа зорчигчдод халуун бүслүүр дэх далайн шуурганы бүрэн төсөөллийг өгөх ажгуу. 

	Циклон болох үеэр задгай тэнгист бид бүхэн далайн эрэг дээр зогсоод харж байвал намуухан цалгих тийм «зөв» долгион нь үгүй болно. Догшин шуурга далайн мандлаар айхтар хүчтэй довтолгохдоо эмх замбараагүй оволзсон долгионыг бий болгоно. Нэн өндөрт шидэгдэх давлагааны хөөсрөх нуруу шүргэн шүргэн алдах мэт харагдах маш доогуур нүүх үүлэн чөлөөгөөр улаавтар гэгээ туяарна. Энэ өгүүлж баршгүй эмх замбараагүй байдлаас гэнэт арван тав зургаан метр өндөр усан давлагаа үүсэх ажээ. Ийм давлагаа бүхэн асар их эрчим хүчийг агуулах учир тэрний цохилт нь хамгийн том агаад бат бэх тэнгисийн хөлөг онгоцонд аюултай юм. Ийм учраас л эртнээс нааш далайчны мэргэжлийг чин санаа эрэлхэг зориг, тэсвэр хатуужил шалгах хамгийн хүнд хөдөлмөрийн нэг гэж үзсээр ирсэн болой.

	Зарим үед байгалийн хүчин зүйлийн иймэрхүү оволзолт хоёр долоо хоног хүртэл үргэлжилнэ. Тэнгисийн халуун усан дээгүүр циклон явах үедээ эрчим хүчээр сэлбэгдэж байдаг билээ. Байгалийн лут том хөөргөөр сорогдох чийглэг халуун агаар нь түүний хүчийг улам нэмэгдүүлэх ажээ. Гэвч тэр эргэлтээ алдаагүй цагт нэг байран дээрээ удаан зогсдоггүй юм. Тэр яваандаа хүчийг нь үгүй болгох сэрүүн нутаг дэвсгэрт ирэнгээ эрчим хүчний дутагдлаас болж улам суларсаар арилах ажээ.

	 

	 

	Хар шуурганы «НҮД»

	Японы үлгэр домогт шуурганы бурхан чухал суурь эзэлдэг билээ. Түүнийг харанхуй тэнгэрээр омголон давлагааг чирч явах аймшигт луу байдлаар дүрсэлдэг ажээ. Тэр ганц нүдээрээ доошоо олз омог, өөрөөр хэлбэл, эвдэлж сүйтгэж болох юу байгааг харж байдаг.

	Уран сэтгэмжийн энэ дүрд үнэн бодитой нэг юм байгаа нь сонин бус гэж үү дээ? Халуун орны циклонд үнэхээрийн өвөрмөц «нүд» бий. Түүний тухай бүр өнгөрсөн зууны далайчид ч мэддэг байсан хэдий боловч тэр өнөө хэр нь тодорхой судлагдаагүй нууц хэвээрээ байгаа буюу.

	Энэ бол шуурганы төв нь юм. Энд хүчит шуурга эргэлдэн шуугьж байх мөчид голд нь бий болох цоорхойд цэлмэг тэнгэр харагдах ажээ. Гэвч чухам энэ хэсэгтээ маш аюултай юм. Хар салхины эл төв рүү тал талаас лут лут давлагаан хүрч ирнэ. Хэдэн жилийн өмнө америкийн эрдэмтэд шуурганы «нүдэнд» орж, чухам юу болж байгааг нь үзэх оролдлого хийжээ. Эрдэмтэд нь хэрэх онгоцонд байсан боловч шинжилгээний анги эмгэнэлтэйгээр төгссөн билээ. Аюулын SOS дохио өгөхийн өмнөхөн онгоцноос ажиглаж байсан хүмүүс: «Давлагааны өндөр 40 метрт хүрч байна» гэж мэдээлжээ.

	1959 онд францын нисэгч Пьер-Андре Молэн «Вера» хар шуурганы агсамнахыг нүдээрээ үзсэн байна. Эл үеэс л тэр бээр «хар шуурганы анчин» болохоор шийджээ. Халуун орны догшин шуургатай нутаг орноор эрдэм шинжилгээний зорилго бүхий нислэгт явж, тэгээд ч ийм анчид шинжлэх ухаанд их зүйлийг хийсэн билээ. Энэ тухай Молэн нэн сонирхолтой ном бичжээ. Тэр номын зарим хэсгийг нь толилуулмуй: 

	 

	«Гэгээ орж хачин сонин үзэгдэлтэй учрах нь тэр. Манай замд жинхэнэ үүлэн зурвас хөндөлсөн байгаа нь биднүүс яг л хар шуурганы «нүд» рүү явж буйг илтгэнэм.

	Тэнгис оволзон оргилно. Эгэл жирийнхээс огт өөр эл хачин байдал хар шуурганаар бий болох байгалийн элдэв хорт уршиг тарих үзэгдлийг үзүүлнэм гэлтэй! Том том усны цалгиа нь салхины чиглэлээс үл хамаарч тэр ч атугай салхи сөрж цалгилах нь нэн сонин. Хар шуурганы төв дэх айхтар лут оргилуураас үүсэх ийм давлагаа нь чухам эндээсээ л ерөнхий төвтэй тойргууд болж тархах бөлгөө.

	Хар шуургатай таарах нь сэтгэл түгшээм учрал юм. Би олон зураг үзсэн хүн л дээ. Гэхдээ энэ удаад бодит байдлыг харлаа. Сонирхол татмаар үзэгдэл аж. 300 километр голчтой аварга том биетийн эргэлдэх чимээ нь сонстож байгаа мэт над санагдаж байсан. Гэвч энэ хуурмаг чимээнд манай электрон «туслагчдын» байнгын хүнгэнэх дуун хөдөлгүүрийн нүргээнтэй хослон буй нь нэрмээс болсон буюу.

	Яваандаа радио локаторын дэлгэцнээ байгаа хэлбэр дүрсээрээ гарч ирсэн. Матигар урт мөр улам бүр олон болох нь тэд аймшигтай Квазимодын «нүдийг» тал бүрээс нь нягтруулах мэт. Чингээд ч дэлгэцнээ гэнэт хар нүх гарч ирсэн нь шуурганы «нүд» болой.

	Тэнгис ямаршуу байдалтай байгаа нь бидэнд харагдахгүй тэгээд ч аймшигт сүр хүчээ харуулж хараахан эс чадмуй. Бид бүрхэг харанхуй усархаг шөнөөр нисэж явнам. Шөнө өнгөрлөө ч гэсэн яавч өдөр боломгүй юм шиг л бодогдоно. Өмнөөс хурдтай нисэн ирж байгаа учраас л дусал ус, чухамдаа хувин ус, торх ус үзэгдэхгүй боловч далавчийг халхлан харагдахгүй болгоно. Бидэнд аэродинамикийн хуулиуд буюу Архимедийн хууль чухам аль нь үйлчилж байгаад, бид нисэж эсвэл хөвж яваа алин болоход эргэлзэх болсон билээ.

	Бид циклон руу улам бүр гүн орсоор л. Салхи онгоцны хооронд ямар нэгэн харилцан үйлчлэл бий болж, бие биеэ түлхэж хүч үзэн тэмцэлдэх ахуйд нүргэлэн шуугих бус, харин тасралтгүй үргэлжлэх аядуухан дуулал мэт чимээ дагалдана...

	Онгоц төдхөн зуур хоёр тийшээ ижилхэн хотолзож байснаас л хугарчихгүй байсан байж магадгүй юм. Хүн бүхэн санал бодлоо хуваалцах завгүй ажил төрөлдөө дарагдан нам гүм байцгаана. Гагцхүү тэд онгоцны гадна бүрээсний элдэв ялтас хэрхэн залагдаж буйг чагнаж сэтгэл түгшин сонсох ажээ. Тэд түүнийг эмч шиг л дуулгавартай нь аргагүй сонсох буюу.

	Чухам яагаад хоёул онгоцны сүүл хэсэгт байгаа болохыг би мэднэ. Тэр хоёр далавчийг ажиглаж, хаа нэгтээ бүрээс задарч байгаа эсэх, далавчны хойд талын хөдөлгөөнт хэсэг хэвийн байгаа эсэх, хөдөлгүүрийн тогтоолго бат бэх байгаа эсэх, дотор талын гэмтлийн бодит тэмдэг болсон шатахуун аль нэг хэсгээрээ гоожиж буй эсэх, мөн тэрчлэн хар шуурганд хэмжилт хийхээр онгоцноос хаяж буй зүйлийн нэг болох шүхэрт бөмбөлөг эргүүлэгт орсон эсэхийг шалгаж байдаг билээ.

	Ямарваа том гэмтэл сүйрэлд хүргэх нь мэдээж. Гэлээ ч гэсэн тухайн үед нь олж илрүүлэх юм бол хар салхинаас зугтаж гарах, дохио өгөх, тэнгисийн тайван бүслүүрт онгоцтойгоо эсвэл шүхрээр буугаад аврах хөлөг онгоц нисэх онгоцыг хүлээх боломж олдоно.

	Бид салхины хамгийн хурдтай хэсэгт агаарын урсгалуудын уулзвар бүсэд оршиж байна. Эл уулзвар бүсэд шуурганы ер бусын хязгаарыг гэтэлж эс чадах эрчлэх, хургах, нөөлөг элдэв янзын салхи сийрэгжилт бүхий аварга том нүх рүү татагдан орох бөлгөө.

	Гэв гэнэт байгалийн догшин хүчний сүүлчийн дэлбэрэлт онгоцыг хүч түрэмгийлэн авах лугаа адил болж хором зуур нам гүм эзэмдэв. Энд хэсэгхэн үүлс тогтуун нүүнэ. Онгоц товлосон газраа ирсэн гэхэд болох юм. Энэ бол шуурганы «нүд» шүү дээ. Тэр өдрийн бүүдгэр гэрэлд тааруухан үзэгдэх ахуйд хэлбэр нь төдийлөн үл ялгарна. Тэрээр сэмжин үүлсээр дүүрэн агаад хааяахан л хөөсрөн оволзох ногоовтор тэнгис тэртээ доор харагдана. Гэвч үзэгдэхгүй байлаа ч гэсэн температур, даралтаар нь мэдэж болох билээ.

	Чухамдаа энэ нь хамгийн бага даралтын бүс учраас л агаарын урсгал эл төв рүүгээ тэмүүлдэг аж. Үүний хамт бас хамгийн өндөр температуртай юм. Яагаад гэвэл наашаа ирэх агаарын чийглэг их урсгал, эндээ л өөрийн бүх дулаанаа алдаж, агаарын даралтыг бууруулах учир шинэ шинэ агаарын чийглэг их урсгалыг татан авчрах ажээ.

	...Халуун орны циклон айхтар орчлог шүү дээ!

	Шуурганы голомтын төв дэх температур элсэн цөлийн цоргисон халуун салхийг санагдуулах тийм л хэмжээнд хүртэл нэмэгдэж байгаа нь наашаа юутай их дулаан авчирч буйг илтгэнэм. Түүнийг орчин тойрны нутаг газрын температуртай жишихэд хоёр дахин их дулаан байх нь цөөнгүй. Тэгээд ч балар эрт цагийн уурын машины оньсыг өөрийн нүдээрээ үзэж байгаа нь энэ л бололтой. Мөнх цас орших 3000 метрийн өндөрт нисэж явахад заримдаа гаднах температур 25—30 градус байсан юм даа («сүүдэрт» байсан хэр нь л тэр шүү дээ).

	— Буцаад шуурга руу! гэж ахмад Матцен хэлэв.

	Хар шуурганы дотоод онцгой зүй тогтол нь түүнээс гарахын тулд буцаж туулах хэрэгтэй болдогт оршино. 

	Бид аль хэдийнээ шидсэн бөмбөлгөөсөө мэдээ авав. Нисэх онгоцны цаг уурын мэргэжилтэн температур шингэн ба хийн термометр, даралт болон радио хэмжилтээр хийсэн өндрийн хяналт, далайн мандлаарх салхины хэмжилт, салхины хурд эл бүхэнд хийсэн ажиглалтаа дуусгав. Ахмад Фарм, дэслэгч Хаяси хар шуурганы «нүдний» чиглэлийг тодорхойлов. Энэ бүх мэдээг томьёолж бэлтгээд улмаар Номхон далай даяар мэдээ дамжуулж эхэлсэн билээ. Чингээд л ахин нууцхан зааг болох шуурганы ханыг нэвтлэх хэрэгтэй болсон юм.» Чухам эл заагийг давмагц нүд ирмэхийн зуур тайван байдлаас догшин шуурганд орох ажээ.

	Бүгдээрээ л зэхэж бэлтгэв. Удаж түдэлгүй шуурганы хананд тулж улмаар нэвтрэн орох мөчид дахиад л гэнэтийн хүчтэй донсолгоо эхэлсэн билээ.

	Хар шуурганаас гарахад амсхийх боловч холдох тусмаа л бүр хөнгөрөх ажээ...

	Барагцаалбал хагас цаг тутамд онгоцноос мэдээ өгч байлаа. Хянах үеэс тухайн түнш мэдээ хүлээн автал энгүүндээ мөчөөс хэтрэхгүй хугацаа, хамгийн удаан нь хагас цаг байсан юм. Аврахын тулд гагцхүү цагаа олж түгшүүр зарлах явдал байдаг учраас л «хар шуурганы анчдын» үүрэг нэн чухал гэдэг нь ойлгомжтой. Энд уг хар шуурга чухам хаана тохиолдсон ямар хүчтэй болох, хаашаа чиглэлтэй явааг тодруулахад үүргийн учир оршино.

	Бид хар шуурганаас гарав. Нар, задгай тэнгисийн 

	... 

	чухам нар биднийг агаад, далайн уудмыг гийгүүлнэ. Орон нутгийн цагаар 11 цаг орчимд нэг нь Филиппин, эсвээс Хонконг руу, нөгөө нь Номхон далайн төв хэсгийн арлууд руу чиглэн яваа бололтой хоёр галт онгоцны дээгүүр нисэн өнгөрөв. Тэр хоёр хар шуурганы тухай урьдаас мэдээлэх нэгдсэн төвийн туслалцаатайгаар сүйрлээс зайлж чадсанд эргэлзэх юм үгүй ээ.

	...Бид хар шуурганы хамгийн аюултай хэсэг болох баруун өмнөх квадратад оров. Дахиад л тулалдаж эхлэх нь тэр. Гэхдээ эхнийхийг бодох нь ээ бүр ч хатуухан даваа байсан билээ. Тэгээд ч биднүүс хамгийн аймшигтай бүсэд нь байсан юм. Хоёр ижилхэн хар салхи гэж байхгүйгээр барахгүй нэг нь л гэхэд цаг үргэлж хувирч өөрчлөгдөж байдаг билээ. «Нүд» рүү дөхөх тутам л доргих донслох нь улам нэмэгдэх аж. Бараг зогсоо зайгүй донсолж, онгоц ч савчиж эхлэв. Огцом огцом ухасхийснээс болж бидний уушги зүрх амаараа гарчих шахаж, хамаг цус тархинд харвах дөхөж байв.

	Хар шуурганы төв болох «нүд» рүү бид хоёр дахь удаагаа оров. Энэ удаад «нүд» өмнөх байдлаас өөр болж, хамрах хүрээ нь тэлж, тогтуун хөвөх үүлс нь алга болсон байлаа.

	Нэгэн цагт гагцхүү байгалийн бий болгосон хамгийн сүрлэг, хамгийн сэтгэл түгшээм үзэгдэл нүднээ харагдана. Хар шуурганы «нүдэнд» зорчоод ирсэн хэн бүхний сэтгэл зүрхэнд айх, гайхах зэрэгцэн орших учруун үгээр илэрхийлж эс чадмуй. Сэнсний хүнгэнэх дууны цаана гэв гэнэт түгшүүртэй тийм нам гүм байдал буй болсныг анхаарч чухамдаа болбоос тааж мэдсэн юм. Тэр ч атугай нэгэн далайчин эл анир чимээгүйгээс хилэгнэн догшрох байгалийн хүчний нүргээн нь ч дээр бололтой гэж хэлж байсан буюу.

	22 километр голчтой «худаг» дотуур 3000 метр өндөр нисэж явахад тэртээ доор хэд хэдэн сэмжин үүлс тоглоом шиг л тогтуун хөвөх ажээ. Энэ «худгийн» хана нууц тушаалын дагуу даргилан бужигнаж буй үл харагдах тэр заагаараа салхийг тогтоон барьж, үл хөдлөх (тогтонго) хар шуургыг бий болгоно. Уг хана нь циркийн тайзнаа зэрлэг амьтдыг тоглуулах үеэр хийчихдэг тортой төстэй буюу. Тэр нь бидний онгоцтойгоо нэг бол баруун тийш, нэг бол зүүн тийшээ эргэн гаргах наймын тооны араас отон хүлээж байгаа юм шиг л байв. Онгоц хазайх үед биднүүс ханыг өгсүүлэн харж байлаа. Худгийн амсар эндээс дээр 15 мянган метрт байгаа болно. Гайхширан харах бидний өмнө оволзон бужигнах арван таван километрийн хана, аварга том хөлгүй ангал, дугуй их үзэгднэм. Чухамдаа эл нүх хар шуурганы «нүдний» бүхий л үзэгдлийг дуудан авчрах бөлгөө.

	Энэхүү өрхийн тэртээд хөх тэнгэр, зун цагийн далайн эргийн амралт, хөгжил баяслыг санагдуулах цэлмэг тэнгэр, бараг эгц дээрээс нь туяагаа цацруулах амьдрал тэтгэгч нар энэ бүхэн (дэлхийн царцдасыг шинжлэн судалж буй бүх геологичид чухам үүний л хүслэн болж байдаг шүү дээ) харагдана.

	Харин нар давлагааны хаялгыг өргөх ажээ. Харанхуйлах хар үүлс арилсан хойно гийх нарны туяанаа үүсэх, тэгээд ч гэсэн мэнд үлдсэн хэн бүхний сэтгэлд үүрд хоногшсон тэрхүү ер бусын аварга том давлагаа энд бий болсон нь гурван мянган метрийн өндрөөс хүртэл тун аймшигтай харагднам. Уг давлагаа байж болмооргүй мэт санагдах тийм асар их хүчтэй хаялга, өндөр нь 25—30 метр, өөрөөр хэлбэл, найман давхар байшингийн хэмжээнд хүрч, ар талын налууд тамын нөмрөг мэт хэдэн зуун метр урт хөөс хөврөн үлдэх нь бүхий л хүч чадлыг нь илтгэх аж. Хар шуурганы хамгийн аймшигтай, чухамхүү үхлийн аюултай нь энэхүү давлагаа болох нь дамжиггүй.

	— Буцаад шуурга руу!

	Бид ахиад л ханаар нэвтрэхээр айхтар үсчиж донслох, цагаан шөнийн ертөнцдөө эргэж ирэх нь тэр.

	Бид «Руфь» хар шуургыг бүрмөсөн орхиж, өмнө зүгийг чиглэн нисэж, энгийн нислэгийн замдаа буцаж оров.»

	 

	 

	Байгалийн хүчин мэдлэг хоёр

	Эртний гайхалтай юмс харсаар байтал тоогдохоо больсоор л. Тэдний өмнө мухар сүсгээр тэргүүнээ бөхийлгөж тэр ч атугай мөн чанарыг нь танин мэдэхийн төлөө тэмүүлдэггүй тийм хүмүүс дэлхий дээр улам бүр цөөрч байгаа болно. Энэ бол манай өнөөдрийн онцлог шинж даруй мөн. Мэдэхгүйн өмнө айн чичирч мөргөн сөхрөх бус, харин хамаг учрыг төгс олохыг эрмэлзэж, боломжтой нөхцөлд амьдралын аливаа нэгэн хэрэгцээг хангахад ашиглах явдал нь өнөөгийн ихэнх хүмүүсийн дүр төрх буюу.

	Байгалийн гамшгийн яах ч аргагүй байдал түүнийг урьдын цагт бурхны өмнө хүмүүсийн хийсэн нүгэл хилэнц мэтээр ойлгож байсан тэр үеийн итгэл үнэмшлийг батжуулахад багагүй нөлөө үзүүлсэн ажээ. Болж буй явдлын ид шидэд итгэсэн хүмүүс байгалийн хүчин дур зоргоороо туйлах үед учиргүй айн ширтэх, тэнгэр бурханд залбирдаг байсан билээ. Хэрэв хүн төрөлхтнийг нийтэд нь авч үзвээс өнөөдөр өөр байдалтай болж, хүмүүс гол төлөв бурханд биш, харин урьд өмнө байгаагүй тийм өндөр хөгжилд хүрсэн шинжлэх ухаан, техникт л найдаж байгаа болой. Тийм хүчирхэг эрдэм ухаан техник эзэмшсэн хүмүүс өнөө үед зоргоороо аашлах байгалийн хүчнээс нэгэн тохиолдолд бүрэн, нөгөө тохиолдолд зарим хэсгийг хамгаалж гурав дахь тохиолдолд цохилтын хүчийг нь зөөлрүүлж, ингэснээр сүйтгэлийг нь багасгаж чадах ажээ. Үүний яруу тод жишээ бол манай Ленинград хот юм. Энэ хот байнга л үерт өртөж байсан гэж хэлэхэд болох билээ. Балтийн тэнгисээс үлээх хүчтэй салхины хөөх давлагааг Нева мөрний урсгалыг хаах учраас тэр нь эргээсээ хальж гардаг. Чингээд усан техникийн байгууламжийн тогтолцоо бүхий олон километрийн далан байгуулахаар шийдвэрлэсэн юм. Далан байгуулах ажил эхэлсэн тэгээд ч Нева дээрх хот одоогийн байнга заналхийлж байсан тэр аюулаас бүрмөсөн ангижрах тийм цаг ирэх нь гарцаагүй ээ.

	Далайн шуургыг мэдээлж зарлах албаны мэргэжилтнүүдийн хамгийн гярхай агаад найдвартай туслагч нь нарийн багаж хэрэгслээр тоноглосон Дэлхийн хиймэл дагуул бололтой. Цаг уурын хиймэл дагуул Газар гарагийг нэг удаа тойрохдоо гадаргуугийнх нь найм гаруй хувийг, харин хоногтоо бол нийтэд нь харах чадвартай юм. Түүний хяналтаас их бага алив учир холбогдолтой агаарын нэг ч үзэгдэл мултрахгүй болой. Тэр цаг тухайд нь шаардлагатай мэдээллийг дэлхий дээрх холбооны газарт дамжуулж өгдөг. Зөвхөн нэг л тойрох тэр хугацаанд дагуулаас цуглуулж авсан мэдээлэл хэмжээгээрээ дэлхийн цаг уурын бүх станцаас гаргаж байгаа мэдээнээс даруй зуу дахин их байдаг шүү дээ!

	Эрдэмтэд байгалийн гамшиг учруулж байгаа үзэгдлийн мөн чанарыг хэчнээн гүн гүнзгий, илүү сайн мэдэх тусмаа тэдний боловсруулах урьдчилан сэргийлэх мэдээлэл цаг үеэ олсон, бүрэн зөв байх болно. Ийм учраас  дэлхийн бөмбөрцгийн геофизикийн процессыг судлахад эрдэм шинжилгээний их хүч, ихээхэн хөрөнгө зарж байгаа буюу. Эдгээр процессыг иж бүрэн судлах явдал олон улсын хамтын ажиллагааны хүрээнд хэрэгжиж байна. Энэ бүхний үр дүнд хүмүүс «далайн шуламтай» зөвхөн идэвхгүй биш, харин ч идэвхтэй тэмцэхэд суралцаж, өөрөөр хэлбэл, тэдний довтолгоог зайлуулах болно.

	Довтолгоог зайлуулах асуудал алс ирээдүйд шийдэгдэхээр хойшлогдох биз дээ. Харин ойрын үед гэвээс өнөөх л идэвхгүй тэмцэл таарах буй заа. Энэ нь нэг талаас урьдчилсан дүгнэлтийг найдвартай хийж, цаг үеийг нь олж урьдаас мэдэгдэх, нөгөө талаас хамгаалах элдэв янзын арга, хэрэгслийг хэрэглэх явдал болно. Тухайлбал, далан барих, голландичууд шиг далайн үлэмж хэсгийг эзэмдэн, нуга бэлчээр тариалангийн газар болгож хувиргах эсвээс орон сууц үйлдвэрийн барилга барих газрыг бодолтойхон сонгож авах, тухайн барилга байгууламжид инженерийн нарийн шийдлээр хандах хэрэгтэй.

	Идэвхтэй тэмцэхэд тухайн үзэгдлийн уг чанар, түүнээс үүсэж байгаа зүйлийн учир шалтгааны талаарх мэдлэг бага байна. Тэгээд ч бас эл идэвхтэй тэмцэл чухам юунд хүргэхийг урьдаас таамаглаж мэдэх нь нэн чухал юм. Байгальтай бодлогогүй харьцсанаас үүдэн гарсан гашуун сургамж хүн төрөлхтөнд цөөн бус. Тэр сургамж ч биднийг их зүйлд сургасан шүү дээ. Байгалийг дийлэх ямар ч ялалт хялбар биш, тэгэх тусмаа зүгээр өнгөрөөхгүй гэдгийг эн тэргүүнээ ойлгож авбаас зохиолтой...

	
УГАЛЗ БОЛООД ДУУТ ЭЛСНИЙ ТУХАЙ

	Байгальчдад ямар нэг юм учир шалтгаангүйгээр үүсэж болох мэтээр төсөөлөхөөс илүү ичгүүртэй юм гэж байхгүй.

	 

	Цицерон

	 

	 

	Цөлийн амьсгал

	Персийн Камбис хааны цэргүүд чадан ядан урагшилна. Эргэн тойрон бараа харагдах газарт элсэн манхан л үзэгдэнэ.

	Манай тооллын өмнөх 525 онд Египетийг эзэлсэн персийн дээд эзэн тэндхийн бөө нартай таарамжгүй байсан. Амон бурхны сүмийн лам Нар түүнийг удахгүй үхнэ гэж муу ёрлосны учир Камбис тэднийг гэсгээн шийтгэхээр шийджээ. Тэгээд ч тавин мянган хүнтэй армиа хөдөлгөсөн юм. Тэнд хүрэхэд Ливийн элсэн цөлийг туулах байлаа. Долоо хоногийн дараа персүүд Харга хэмээх томоохон баян бүрдэд хүрчээ. Гэтэл дараа нь... ул мөргүй алга болсон ажээ.

	Эртний грекийн нэрт түүхч Геродот энэ тухай өгүүлээд эцэст нь: 

	 

	«Хүчтэй угалзан шуурга Камбисын цэргүүдийг залгисан бололтой» 

	 

	гэжээ.

	Элсэн цөлд болдог угалзыг тодорхойлон бичсэн зүйлс цөөнгүй гэдэг нь мэдээж. Элсэн цөлөөр авто зам нэвтрэн гарч, дээгүүр нь тал бүр тийш агаарын замтай болсон өнөө үед их жингийн цувааны зөргөөр аялагчид сүйрэх аюулгүй болсон билээ. Гэвч дээр үед...

	Нүүр нүдгүй шуурга болохоос хагас цагийн өмнө хурц нар бүүдийж харуй бүрий нөмөрч ирнэ. Тэнгэрийн хаяанаа жижиг хар үүл бий болж, улмаар хурдан хөгжсөөр хөх тэнгэрийг бүрхэнэ. Чингээд л халуун, элсээр балбах салхины түрүүч буух нь тэр. Удаж түдэлгүй өдрийн гэгээ сүүмийж бүдгэрнэ. Цоргисон халуун элс амьд бүхнийг хайр найргүй балбаж, үд дундын нарыг хаах ажээ. Салхины исгэрэн улих дуунаа бусад бүх анир чимээ дарагдаж үгүй болох бөлгөө.

	 

	«Хүн амьтдын амьсгаа давчдах аж. Тэнгэрийн хаяаг тэр чигээр нь хаасан харанхуй, улаавтар их салхитай хамт агаар дээшээ хөөрчихсөн юм шиг л болж, чухамхүү агаар л дутаж байлаа. Зүрх айхтар хүчтэй  цохилж, толгой учиргүй өвдөж, хоолой ам хатаж, ингээд л дахиад нэг цаг болох юм бол элсээр боомилогдож үхэх нь гарцаагүй боллоо гэж надад санагдаж байсан юм» 

	 

	хэмээн өнгөрсөн зууны оросын жуулчин А. В. Елисеев Хойд Африкийн цөлийн угалзыг тодорхойлон бичжээ.

	Угалзан шуурга буюу самум нь эртнээс нааш барагтай явдлаараа зард гарсан юм. Самум гэж нэрлэсэн нь ч бас учиртай. Энэ нь хор хүргэх гэсэн утгатай үг  болно. Угалзан шуурга жингийн цувааг тэр аяар нь сүйтгэж байсан билээ. Тухайлбал, олон зохиогчдын нотолж байгаагаар 1805 онд самум хоёр мянган хүн, мянга найман зуун тэмээг элсээр булсан ажээ. Тийм болохоор ийм шуурга тэр нэгэн цагт камбисын армийг хөнөөсөн байж болох бүрэн талтай.

	Байгалийн гамшгийг давж гарсан хүмүүсийн мэдүүлэг мөчид хуумгай байж болох юм. Гэвч самум маш аюултай гэдэгт эргэлзэх хэрэггүй. Хүчтэй салхиар хийссэн жижиг элсэрхэг тоос нүд, чих хамар, уушгинд орно. Хуурай салхинд арьс цочирч, маш цангаж ундаасна. Хүмүүс амиа аврахын тулд хөсөр хэвтээд, толгойгоо хувцсаараа битүү ороодог. Бүгчимдэж халууцсанаас (тавин градус хүртэл халах нь цөөнгүй байдаг билээ) болж ухаан алдах явдал ч гарна.

	Дундад Азийг судлагч унгарын шинжээч А. Вомбери замын тэмдэглэлдээ бичихдээ: 

	 

	«Бид өглөөгүүр Адамкирилган (хүмүүсийн сүйрлийн нутаг) хэмээх сүрхий нэр өгсөн өртөөнд ирж зогсов. Эргэн тойрноо харах төдийхөнд ийм нэр өгсний учрыг төвөггүй ойлгож мэднэ. Эндхийг найман зовхист нүд хүрэх газарт үргэлжлэх элсэн далай гэж төсөөлөн үзвээс үелээтсэн элсэн манхныг нэгтэйгээр давлагаа гэлтэй, нөгөөтээгүүр тогтуун бидэрлэх нуурын мандал лугаа адил болой. Тэнгэртээ нэг ч шувуугүй, газартаа нэг ч амьтангүй, хорхой дэвхрэг ч хүртэл байхгүй аж. Наранд өгөршсөн яснаас өөр амьдралын шинж тэмдэг гэхээр юм юу ч үгүй. Явуулын хэн бүхэн уг ясыг цуглуулж явах замаа засаж дэвсдэг юм...

	Туйлдуулам халуун байсан хэдий боловч бид өдөр шөнө таваас зургаан цаг дараалан заавал явах шаардлага байсан билээ. Бас ч яарах хэрэгтэй болсон. Юу гэвэл, биднүүс хэчнээн л түргэн элснээс гарч чадваас манх дээр таарвал элсээр булчих теббадтай (халуун салхи) учрах аюул бага болох юм...

	Гүвээ рүү дөхөж явах үед жингийн даамал, газарчид ойртон буй бөөн тоосыг зааж, яарах хэрэгтэй болсныг сануулав. Биднээсээ ч илүү дол цохичихсон хөөрхий тэмээд теббад ойртсоныг мэдээд өрөвдөм буйлж, өвдөг бохирч, толгойгоо газарт наан элсэнд шургахыг оролдоно. Халхавчийн цаана байгаа юм шиг л тэдний ард талд бид хоргодсон билээ. Салхи хүнгэнэн ирж, түдэлгүй элсээр булах нь тэр. Миний арьсанд хүрсэн элсэн хумхи галт бороо лугаа адил сэтгэгдэл төрүүлсэн юм...» 

	 

	гэжээ.

	Бухара Хивагийн хооронд явж байсан аянчдад эл тавгүй хэрэг тохиосон бөлгөө.

	Элсэн цөл ийн ихэнх хар салхи циклоноос эх авч үүсдэг жамтай. Түүнийг циклоны шуурга гэдэг. Бас өөр шалтгаанаар үүсэж болно. Аагим халуун улиралд цөлийн агаарын даралт буурна. Газрын гадаргын агаар халуун элсэнд хүчтэй халж, улмаар дээшээ хөөрнө. Харин оронд нь арай хүйтэвтэр, нягт агаарын урсгал маш хурдтайгаар сэлгэн орж ирнэ. Чингээд л угалзыг бий болгох хэсэгхэн газрын багахан циклон үүсдэг байна.

	Памирын уулнаа нэн хүчтэй агаад маш өвөрмөц агаарын урсгал бий болдог. Түүний үүсэх шалтгаан нь хурц нарнаа хүчтэй халсан газрын гадаргуугийн температур, маш хүйтэн агаар бүхий дээд температур хоёрын эрс ялгаанаас болох ажээ. Эндхийн салхи үд дунд улам бүр эрчээ авч, тэгээд ч тэрээр угалзан шуурга дэгдээх тийм догшин салхи болж хувирах нь цөөнгүй. Харин оройдоо уг салхи намжина.

	Памирын зарим районд ийм салхи өнөө хэр нь жингийн цувааг хөнөөхөөр тийм хүчтэй салхилсаар буй болно.

	Эндхийн нэгэн хөндийг Үхлийн хөндий хэмээн нэрлэжээ. Энэ хөндий үхсэн амьтдын ясаар дүүрэн аж.

	 

	 

	Бас дахиад л хуй салхины тухай

	Их цөлийн аймшигтай үзэгдэл бол угалзан хуй мөн. Заримдаа тэр асар их хүчтэй үүсдэг.

	Халуун элс агаарыг тавь, түүнээс дээш градуст хүртэл халаана. Ийм агаар дээшээ эрчтэй хөөрнө. Эргүүлэг байдлаар дээшлэхдээ бөөн бөөн элсийг авч явна. Ийнхүү газарт эргэлдэн буй элсэн багана бий болно. Замдаа таарсан бүхнийг хамж, шуугин урагшлахдаа тэр улам өндөрсөж бүр бүдүүрэх ажээ. Нэг ийм хуйны араас бусад хэд нь дагах ч явдал бий. Тэд говь цөлөөр удаан хугацаагаар исгэрэн эргэлдэх явцдаа мөргөлдөж бутарч дахин үүснэм.

	Хойд америкийн гандуу тал хээрт босдог аюултай тоосорхог хуй салхийг мэдэх буй заа. Тэр хуй салхийг Майн Рид «Морь унасан толгойгүй хүн» романдаа: 

	 

	«Гэнэт хойд зүгээс тэгш талын дээгүүр арав орчим тас хар хуй бослоо. Хэсэг бусаг тэр хуй түр зуур тогтож, тэгснээ хөлдөө тэшүүр хийсэн аварга том амьтан мэт цурам болсон газраар гулсаж, заримдаа өөр хоорондоо нахилзан бөхөлзөх нь ямар нэг хачин бүжиг хийх мэт. Техасын өргөн талд амьдарч, галзуу юм шиг учир зүггүй бүжиглэж байсан домгийн аварга амьтдыг санагдуулнам» 

	 

	гэж дүрсэлсэн байдаг билээ.

	 

	 

	Гэнгэнэх чулуу

	Манай гарагийн гадаргуу үл хувирах царцмал зүйл биш ээ. Дэлхийн дүр төрх удаан хэдий боловч байнга  өөрчлөгдөж байдаг билээ. Зөгнөлт зохиолчдын хамгийн дуртай «цаг хугацааны машин» гэгч нь бидэнд байгаад, түүгээр «өнөөгийн зууныг» «өнгөрсөн зуунтай», өөрөөр хэлбэл бүхэл бүтэн геологийн үеийг харьцуулан үзэх юм бол хязгааргүй гайхах буй заа.

	Швейцарын нэгэн эрдэмтэн Альпийн нуруунаас нялцгай биетний чулуужсан дун олж, улмаар тэднийг барагцаалбал зуун сая жилийн тэртээ энд амьдарч байсан гэсэн дүгнэлт хийжээ. Үүнээс үзвэл тэр үед Альпийн эргэн тойронд далай давлагаалж, Альпийн нуруу арал байсан буюу. Саявтар зөвлөлтийн эрдэмтэд Кызылкумын цөлөөс чулуужсан модны их бие илрүүлжээ. Тэгээд тухайн үед, өөрөөр хэлбэл, зуун сая орчим жилийн өмнө энд цөл байгаагүй, харин эрэг дагуу нь намхан мөнх ногоон ой ургасан далай байсан хэмээн тогтоожээ.

	Зөвлөлтийн геологичид соньхон олдвор олжээ. Цөлд сэрүү татаж, хөнгөн салхи сэвэлзэн хөөрөх үдшийн цагаар тэр чулуужсан мод дуугарч эхлэх нь хэн нэгэн хүн үлээвэр хөгжим тоглож буй мэт үл мэдэг сонстоно. Нууцгай хөгжимчнийг удалгүй олсон билээ. Тэр нь салхи байсан юм. Чулуужсан моддын хоорондуур өнгөрч, хөндий их биеэр нь нэвтрэхдээ хуйлрал үүсгэж улмаар дуу гаргах ажээ.

	Үндэстэн олны түүхээс «ярьдаг», «дуулдаг», «гэнгэнэдэг» чулууны тухай сонирхолтой баримт сэлт цөөнгүйг олж болно. Тухайлбал, Ориноко голын эргээр амьдарч байсан өмнөд америкийн индианчууд үхэгсдийн сүнс хаданд цуглардаг гэдэгт бат итгэж байсан билээ. Хүмүүс үе үе тэдний ёолохыг сонссон гэлцдэг. Германы нэрт эрдэмтэн, жуулчин А. Гумбольдт энд ирээд, индианчуудынхаар бол сүнс орогнодог гэж санадаг тэр эрэг орчмын хадан хясаанаа нимгэхэн гялтгануур бүрхсэн ханатай нарийхан, гүн ан цав олныг илрүүлжээ. Чухам энэ л гялтгануур (ялтас) индианчуудынхаар нас барсан хүмүүсийн сүнс ёолж байгаа нь тэр гэдэг «гэнгэнэх чимээг» үүсгэх ажээ. Хадан хясаа шөнө л «гэнгэнэдэг» жамтай. Ер нь тэгээд шөнөдөө сэрүүн болох боловч хадан хясаа өдрийн турш хуримтлагдсан тэр дулаанаа хадгалсаар байх тул гүн ан цаваар орж бүлээссэн агаар гадагшлах явцдаа гялтгануурын ялтсыг үлээж дуугаргадаг байна.

	Югославт Куршумлийн ойролцоох нэгэн газрыг өнө удтал дүдтэй гэлцдэг байжээ. Салхи, чийгийн үйлчлэлээр бий болсон чулуун дүрс биесээс мөн л шөнийн цагаар элдэв янзын чимээ гарч мухар сүсэгтэй хүмүүсийг айлгадаг байсан билээ. Энэхүү дуу чимээ тэр хүмүүст өөр юу ч биш, гагцхүү дүдийн хорлол юм шиг л байсан бөлгөө.

	Египетэд өглөө нар мандах үеэр эртний Карнакийн хийдийн үлдэгдэл баганууд дуугардаг ажээ. Үүнийг францын эрдэмтэд сонирхож үзээд уг баганыг маш сүвэрхэг чулуугаар өрсөн болохыг тогтоожээ. Өдрийн хурц наранд халсан чулууны сүвний зай завсар нэлээд томрох (өнөөгийн сурагч бүхэн энгийн дулааны тэлэлтийн эл үзэгдлийг мэднэ шүү дээ) учраас түүгээр агаар чөлөөтэй орох тул багана анир чимээ гаргахгүй.

	Өглөөний сэрүүн сүвээр сийгэх салхинаа гэнгэнэхийг санагдуулам дуу чимээ гаргах тийм нөхцөлийг бүрдүүлэх болой.

	Дөрвөн мянгаад жилийн өмнө египетийн эзэн хаан гуравдугаар Аменхотеп эцэг Аммоныхоо дурсгалд зориулж хоёр том хөшөөг чулуугаар сийлж хийх зарлиг буулгажээ. Тэр хоёр хөшөө хоёр мянгаад жил чив чимээгүй хөдөлгөөнгүй зогсжээ. Гэтэл нэгэн удаа газар хөдлөх үеэр нэг хөшөө нь хоёр хэсэг болж дундуураа цуурч унасан тэр цагаас л хойш «яримтгай» болжээ.

	Агуу ид шидийн тухай дам сураг Эртний Грек, Ром даяар тархсан билээ. Өглөө бүр, мандах нарны туяа цуурсан хөшөөг ээх мөчид тэрээр чухам л Нарны бурханд хувь заяагаа гомдон мэдүүлж, удаан өрөвдмөөр ёолдог гэж ярилцах авай. Олон хүн урьд өмнө байгаагүй тэр гайхамшигтай нүүр учрахыг хүсэх болсон юм. Хөшөөний суурины дэргэд гайхаж биширсэн үгс сийлж бичсэн чулуунуудыг тавьж байсан.

	Ромын Аррий гэгч хүн хөшөөний сууринд ийм мөрийг сийлэн бичжээ:

	 

	«Бурхан минь! Юутай гайхалтай ид шидийг нүдээрээ харах нь энэ гээч вэ! Энэ хөшөөнд ирээд байгаа тэр бурхан, тэр нэгэн тэнгэр шүтээн л өөрийн дуу хоолойгоо сонсгож, ард олны анхаарал юуг татаж байгаа буюу.

	Талийгаач үнэхээр ийм ид шидийг үзүүлж огт чадахгүй юм».

	 

	Тэр цаг үед байгалийн олон олон үзэгдлийн мөн чанар тайлагдаагүй, үл ойлгогдож байсан учраас л ид шид хэмээн үзэж байсан нь мэдээж. Гэхдээ уг үзэгдлийн байгалийн учир шалтгааныг олохыг оролдож байсан тийм хүн ч бас бий.

	Эрт үеийн дэлхийн нэрт газарзүйч Страбон Египетэд ирээд бичихдээ: 

	 

	«Өдөрт нэг л удаа хөшөөнөөс чухамдаа бол суурин дээрээ үлдсэн тэр тал хөшөөнөөс зөөлөн дэлдэхтэй адилхан өвөрмөц дуу чимээ гардаг гэж хэлэлцэх юм.

	Миний тухайд гэвэл энэ хязгаарт үзэхээр ирсэн бусад хүмүүстэй цуг хүрэлцэн очсон билээ. Нэг цагийн орчимд үнэхээр ямар нэгэн дуу чимээ гарахыг би сонссон. Тэр дуу сууринаас, эсвэл яг хөшөөнөөс гарсан уу, үгүй бол эргэн тойрон зогсож байсан хүмүүсээс хэн нэг нь юм дуугаргав уу? Ийм дуу чимээг бүр санаатайгаар бий болгосон ч байж болох шүү дээ? Бодит учир шалтгааныг би мэдэхгүй болохоор үүнийг чухам юун болохыг нотолж эс чаднам. Элдвээр таамаглаж байхын оронд чулуу дуугардаг юм байна гэж бодох нь дээр байх аа» 

	 

	гэжээ.

	Үнэндээ гэвэл, тодорхой нөхцөлд чулуу дуугарч болно гэдгийг бид мэднэ. Энд ид шидийн юм юу ч үгүй... Ромын Аррий гэгч байгалийн зүй тогтлыг мэдэхгүйн харгайгаар хүн хөшөө ид шидийг олж (гуравдугаар Аменхотепийн чулуучид уул хөшөөг сүвэрхэг чулуугаар бүтээсэн байжээ), түүнийгээ өөрөө үгүй хийсэн мэтээр эндүүрсэн ажээ. Нэгэн өдөр ромын эзэн хаан Септимий Север хөшөөний дууг сонсохоор хүрэлцэн ирсэн боловч «аз дутсан» юм. Яагаад ч юм тэр таг дуугүй байв. Ер нь ч түрүүнд нь ийм явдал удаа дараа гарч байсан билээ. Септимий хөшөө чив чимээгүй байгааг чухамдаа хөшөө эвдэрхий хэвтэж байгаад бурхан дургүйцэж байгаа бололтой, ер нь сэргээн засах хэрэгтэй юм гэж өөрийнхөө шүтэх бишрэх сэтгэлийн үүднээс тайлсан ажгуу.

	Сэргээн засварласан тэр цагаас чулуун хөшөө дуугаа бүрмөсөн татсан билээ.

	Хүн хөшөө физикийн хуульд тулгуурлан, иймэрхүү ид шидийг бүтээх чадвартай юм. Алма-Ата хотноо VIII—IX зуунд амьдарч байсан хөгжмийн зохиолч, яруу найрагч Коркутод зориулан дурсгалын хөшөө босгожээ. Хөшөө нь хийл хөгжимтэй төстэй нумт хөгжмийн зэмсгийг санагдуулах аж. Түүнд угсарсан тусгай гуурс нь салхитай үед дуулж эхэлдэг. Ташрамд нь тэмдэглэхэд, уран барилгач, инженер нар ийм хөшөөний санааг хасаг айлд заримдаа байрлуулсан байдаг «дуут цамхаг» гэгчээс авчээ. Энэ нь нүх бүхий онцгой гуурс, тэгээд салхитай үед исгэрч, хээр талд малчин, анчдын зүг чигээ зөв олоход нь тусалдаг байсан билээ.

	 

	 

	Дуут элс

	Улаан тэнгисийн эрэг дэх Жебель-Накуг (хонхдох Уул) нь эртнээс нааш домог болон цуунд гарчээ. Уулын оройд гарахаар хөл доор элс шажигнах мэт байдаг.

	Синай хойгийн оршин суугчид эл уулын хэвлийд том сүм нуусан гэлцдэг. Тогтмол цагт газар доорх сүмийн хонх санваартныг мөргөлд дуудан жингэнэдэг байна. Энэ үед хүчтэй хонхон дуунаас болж уул тэр аяараа чичирхийлж эхэлдэг аж...

	Газарчин арабаас хуучны домгийг сонссон жуулчин:

	— Уулын хэвлийд сүм байгаа гэдгийг чи яаж мэдсэн юм бэ? Би лав үүнд эргэлзэж байна даа гэж хэлжээ.

	— Юу гэнэ ээ! гэж тэр айсан янзтай дуу алдав. — Эргэлзэж байна гэв үү?! Чи тун ч их нүгэл хийж байна даа. Манай өвөг дээдсийн маань ярьж хэлсэнд зүйл мадаггүй үнэн. Түүнд итгээгүй хүн бол аллахыг доромжилж байгаа хэрэг. Хуучны үгс ариун нандин учраас итгэхгүй байж болохгүй...

	— Үнэмшихийн тулд шалгаж үзэхийг хүсэж байна даа гэж жуулчныг хэлэхэд газарчин өвгөн: 

	— Ингэж ч болохгүй шүү! Аллах чамайг залхаан цээрлүүлэх болно. Ид шид бол бурхны хүч чадал учраас шалгаж яахан болох вэ гэжээ.

	Эл бяцхан үйл явдал аливаа шашин шүтлэгийн мөн чанарыг тодорхой харуулнам. Ямарваа байдлаар эргэлзэж тээнэгэлзэх нь үл бүтэх агаад байж болшгүй хэрэг гэж шашин номлодог. Тэр ч атугай чиний амьдралын турш сурсан арга ухаан, туршлагатай зөрчилдөж байгаа нь нотлогдож байлаа ч эргэлзэх хэрэггүй аж. Эртний Карфаген хот - улсын иргэн христосын шашны нэгэн зүтгэлтэн Тертуллиан: «Итгэхийн аргагүй учраас магад үнэн. Дэмий юманд эргэлзэх явдалгүй» гэсэн шүтлэгийн номлолыг гаргасан нь бас ч учиртай бөлгөө. Чухам ийм л номлолоос болоод ид шидийг шалгаж үл болох ажээ. Ид шид бол эзэн тэнгэрийн үйлс учраас мөнөөсөө итгэх, мухар сохроор итгэх хэрэгтэй, тэгээд ч эргэлзэж тээнэгэлзэх, шалгаж турших явдалгүй буюу.

	Чингээд дуут уулын тухай яриандаа эргэж оръё. Тэр манай дэлхийд цорын ганц биш гэдгийг хэлэх хэрэгтэй. Кабулаас гучин таван километр газарт Рег-Раван (Ганхдаг Уул) хэмээх уул бий. Энэ уул Жебель-Накугтай адилхан цайвар элсээр хучмал ажээ. Хэд хэдэн хүн зэрэг уулнаас буух үед бөмбөр дэлдэхтэй ижилхэн тийм дуу гардаг байна. Иймэрхүү үзэгдэл Чили улсад Копиано хөндийд тохиолддог. Энд Эль-Брамадор (улих юм гэсэн утгатай үг) манхан бий. Ийм манхантай АНУ-ын Калифорнийд бас тааралдах ажээ. Заримдаа тэд чанга «уйлж» «ёолж» байдаг билээ.

	Дэлхий дээр өргөн талбайг хамарсан нүүдэг элс нь дуугардаг тийм газар бий. Тэнд эргэн тойрон говь цөл тэр аяараа дуулж байгаа юм шиг байдаг. Манхны оройн элс илүү чанга дуугарна.

	Зарим газарт хошуурсан элс, элсэн жалгай, заримдаа бут сөөг ургасан хэсэг бусаг элс л дуугарна. Дуут элсийг тус оронд Колийн хойгийн элсэн харгиа, Ригийн далайн хөвөө, Вилюй, Лена голын хөндий, Байгал нуурт сонсож болох юм.

	Ийм элс үе үе маш ер бусын чимээ гаргадаг. Явж буй хүний хөл дороос нохой хуцах мэт, эсвээс чавхдасны жингэнэх, онгоцны хөдөлгүүрийн хүнгэнэх лугаа адил дуу чимээ сонстох ажээ. Никополь хотын оршин суугчид Лапинка голд (Днеприйн нэгэн цутгалан) орших хошуурсан элс дуугарахыг олонтоо сонсжээ. Энэ дуу 1952 онд тун тод байсан юм. Нэн ялангуяа борооны дараа элсний дээд давхарга нороод хатаж хөвсгөр гадаргуу үүсэх үед дээгүүр нь явахад автомашины дугуйнаас хий сийгэж байгаа юм шиг л чимээ гарч байжээ.

	Жек Лондон «Гурвын сэтгэл» романдаа байгалийн эл үзэгдэл зарим үед юутай айхтар сэтгэгдэл төрүүлдэг болохыг ийнхүү өгүүлжээ: 

	 

	«Элсэн дээр гишгэх бүрд л аймаар муухай анир чимээ гарна. Хүмүүс байр байрандаа чив чимээгүй болж орчин тойрныг нам гүм байдал нөмрөв. Ганцхан алхах төдийд л элс ахиад л дуугарна..

	— Бурхан тохуурхаж байгаа үед болгоомжтой байх хэрэгтэй шүү! гэж өвгөн сануулж хэлэв.

	Тэр бээр гараараа элснээ тойрог зурах үед элс чахарч байв. Дараа нь өвгөн сөхөрч суумагц элс архирах мэт чимээ гаргасан юм. Пеон бас л эцгээ дуурайж шарчигнуулан тойрог зурахад өвгөн долоовор хуруугаараа голд нь ямар нэгэн дүрс тэмдэг хийх үест элс мөн л чахар ч байлаа»

	 

	Олонх үндэстэнд далд дуугарах юмсын тухай янз бүрийн домог хэлэлцдэг. Түүнд далайчдыг хадан хясаанд аваачиж сүйрүүлэхээр мэхлэн дуудаж далайн эргийн элснээ дуулж байдаг үзэсгэлэнт сирена эсвээс элсэнд дарагдсан хотын чимээ буюу газар доор хоригдсон хэрцгий догшин сүнсний тухай өгүүлсэн байдаг билээ...

	 

	 

	Манхны таалгасан таавар

	Алма-Ата хотоос зуун наян хоёр километрт Иль голын баруун эрэгт цуутай Дуут манхан оршдог билээ. Алтлат гялалзах цэвэр шаргал элснээс тогтох эл манхан хоёр километр хүртэл урт, хагас километр өргөнд зуун тавин метр өндөр тэгээд бас шовх оройтой аж.

	Элс нурж унах үедээ дуугарна. Дуу нь нэг үе тодорч нэг үе бүдгэрэх нь онгоцны хөдөлгүүрийн нүргээнийг санагдуулна. Заримдаа голоор яваа дугуйт уурын хөлөгтэй адилхан чимээ гарна. Салхигүй бороотой, тэрчлэн өвлийн цагт манхан анир чимээгүй байдаг билээ. Харин хуурай үед нь дуугаргахад тийм ч хүнд биш юм. Оройд нь гараад огцом налуугаар нь хурдан буухад л болох нь тэр. Энэ үед үүсэх чанга дуу нь хүн халдсанд дургүйцэж байгаагаа илэрхийлэх лугаа адил бөлгөө.

	Профессор П. И. Мариковский сэтгэгдлээ ярихдаа: 

	 

	«Бид уулын уруу чаргатай юм шиг л яваа үед бөөн элс хамт л нүүж байсан юм. Элсэн уул дүнгэнэж өөрийн хачин хөгжимдөө айзам нэмэх мэт. Ер бусын буултаар дуут элсний агсамнахыг сонирхох зуур алгаараа элс алгадан гараараа түлхэж бүр хурдлах ахуйд уул чичирхийлж цаашдаа дуу чимээ нь улам бүр өрнөн дэвжиж уулын чичиргээ ч бүр хүчтэй болж байлаа» 

	 

	гэжээ. 

	Хүчит салхи үлээх үед манхан бишгүүрийн дуутай төстэй дуугарна. Энэхүү дуунаас болж үүссэн домгийг казахын гацаанд хөгшчүүл аллахын нуусан чөтгөр манхны дотор талд ульж байдаг юм хэмээн хуучилдаг ажээ.

	Юуны учир элс дуугардаг вэ? 

	Зарим эрдэмтэд үй олон элсэн ширхэг өөр хоорондоо үрэлдсэнээс дуу гардаг гэж үздэг. Элсэн ширхэг кальци магнийн нэгдлээр нимгэхэн бүрэгдсэн байх тул давирхай түрхсэн нумаар хийлийн чавхдасыг хөрөөдөхөд гарах дуутай төстэй дуу үүснэ.

	Өөр хэсэг судлаачид элс дуугарахын үндсэн шалтгааныг элсэн ширхэг хоорондуур өнгөрөх агаарын хөдөлгөөн гэж үзэж байгаа болно. Манхан нурах үед элсэн ширхгүүдийн хоорондын зай нэг бол ихсэж нэг бол багасахын сацуу агаар нэг үе орж нэг үе гарч байдаг.

	Иймээс л дууны хэлбэлзэл бий болох ажээ.

	Элс цахилгаанжсанаас дуу үүсдэг гэж ч бас тайлбарладаг юм. Дуут элс бүхий уулын элсэн ширхгүүд үрэлтээс болж цахилгаан цэнэгээр цэнэгжиж улмаар өөр хоорондоо түлхэлцэж эхэлнэ. Чухам эл явдал жирийн цэнэг алдалтын үеийнх шиг чимээг үүсгэнэ. Зөвлөлтийн эрдэмтэд Я. В. Рыжко хиймэл дуут элсийг гарган авчээ. Тэр бээр жирийн голын элсийг хатаагаад цэвэрлэж гаднын элдэв хольцоос нь салгасны дараагаар энгийн электрофорын (цахилгаан цэнэг үүсгэх) машинаар цэнэгжүүлжээ. Ийм элсийг атгахад л чахруун чимээ гарч элс дуугарах болсон.

	Зөвхөн тодорхой нөхцөлд л элс дуугардаг болохыг судлаачид тогтоожээ. Юу гэвэл, 0,3—0,5 миллиметр голчтой маш цэвэр болорлог элсэн ширхэг л дуугарах ажээ. Харин борооны дараа буюу эсвээс чийглэг үед элснээс дуу гарахгүй.

	Элс дуугардгийн учир шалтгааны хувьд гээд П. И Мариковский бичихдээ: 

	 

	«...олон таамаглал бий. Гэвч тэр бүхэн бүгд л элс хөдлөх үед бий болдог. Зөөлөн хяхтнах чимээнд хамааруулахаас биш чухам дууг нь эс тайлбарлах бөлгөө. Элсний дуу нь тийрэлтэт онгоцны нүргэлэх дуунтай маш төстэй юм шиг надад санагддаг. Ийм болохоор ингэж тайлбарлаж болох буюу.

	Аливаа манхны яльгүй гүнд нойтон элсний нягтарсан давхарга буй болно. Хавар бороо орсны дараа мөн тэрчлэн намарт тэр давхарга, гадаргын болон нойтон үетэйгээ барьцалдаж байх учраас манхан чив чимээгүй байна. Зуны халуунд элс дээрээсээ сэвэрч агаарын чийг харваснаас үүсэх нойтон давхарга нь улам суух боловч түүний доор бас л хуурай элс байх ажээ. Манхны дагуу бөөн элс буух үед үрэлт багатай элсний дээд давхарга нь доод давхаргаас түрүүлж ингэснээр мэдэгдэхүйц долгиотсон гадаргуу үүснэ. Эл гадаргуу нойтон элсэн үеийг цохихдоо түүнийг чавхдасны хэлбэлзлийг цуурайтуулах хөгжмийн их бие лугаа адил чичиргэж улмаар өвөрмөц дуу үүсгэдэг байна».

	 

	Ер нь ч тэгээд ийм элсийг лабораторид шинжлэхээр авчрахад таг дуугай болчихдог юм. Харин түүнийг бин битүү саванд хийвээс ахиад л дуугарч эхэлнэ. Чухам яагаад энэ билээ? 

	Одоохондоо бол ч таамаг төдийхөн юм л хэлж болох байна.

	Байгалийн энэхүү сонирхолтой үзэгдэлд олон зүйл учир тайлагдаагүй хэвээрээ байгаа буй заа.

	 

	 

	Хэт нам авиаг сэрдсэн нь

	Элс дуугарахыг сонирхох болсон ленинградын геологич Б. С. Русинов газар агаар хоёрын хоорондох цахилгаан чадавхын ялгаврыг тодорхойлохоор шийджээ. Элс дуугарах үед тэр өөрчлөгддөг юм биш байгаа даа?

	Иль голын тэндэх манхныг судлахаар сонгож авчээ. Шинжилгээний хэсэг уг газартаа ирээд тэр өдөр болгон ч «дуулдаг» юм биш гэдгийг мэджээ. Хүлээх хэрэг үү? Чухам хэдийд тэр дуугарахыг хэн мэдэх вэ дээ? Тэгээд Русинов зориуд элсэн уруй үүсгэхээр шийдсэн юм. Харин түүнийг хэрэгжүүлэх үед огт санамсаргүй хэрэг тохиосон ажээ.

	Бөөн элсийг доош ханаруулах тэр мөчид манхан дуугарч туршиж байсан хүмүүст айдас төрж... туршилтаа орхиод эндээс зугтмаар санагдаж байжээ. Түүнээс гадна геологичдын хэвлийн мэдрэлийн зангилаа хавьд хүчтэй өвдөж байсан байна. Хожим нь нэгэн лаборант ярихдаа: 

	 

	«Бүх юм хөрвөчих шиг л болсон» гэжээ.

	Элсний «дуу» хүмүүст ийм ер бусын хүчтэй нөлөөлсний чухам шалтгаан юунд оршино вэ? Одоогоор таамаглал төдийхөн л юм байна даа. Хэт нам дууны тухай л санаа толгойд орж ирэх аж.

	Учир нь гэвээс, сүүлийн жилүүдийн судалгаанаас эрдэмтэд их чадалтай хэт нам авиа нь хүн, түүний сэтгэхүйд хортой нөлөө үзүүлдэг гэсэн» 

	 

	дүгнэлтийг хийж байгаа явдал болно. Энд ийм нэгэн жишээг дурдаж болох байна. Францын профессор Гавро хэт нам авиатай бараг  тохиолдлоор танилцсан юм. Түүний туслагчдын ажиллаж байсан лабораторийн нэгэн өрөө тэр нэгэн үеэс оршиж суухын аргагүй болсон билээ. Энд хоёр цаг хэртэй болоход л толгой эргэж ядарч сульдан бодол санаа төөрөлдөж тэр ч байтугай юм бодохоос дургүй хүрч бүр өвчин туссан мэт болдог байжээ.

	Гавро түүний нөхөд нууцгай дайсныг хаанаас эрэх хэрэгтэйг эргэцүүлэн бодох болсноос хойш нэг бус өдөр өнгөрчээ. Чухам тэр нь хэт нам авиа байсан нь илэрчээ. Лабораторийн ойролцоо барьсан шинэ үйлдвэрийн агааржуулалтын систем их чадалтай хэт нам авианы хэлбэлзлийг үүсгэж, уг хэлбэлзлийн давтамж долоон герц (секундэд долоо хэлбэлзэнэ) байсан учраас хүмүүст аюултай байсан ажээ.

	Их эрчимтэй хэт нам авиа хүний сэтгэхүйд хэрхэн нөлөөлж болохыг судалсан биологичид тэр заримдаа ямарваа шалтгаангүйгээр л аймшиг төрүүлдэг болохыг тогтоожээ. Бусад давтамж нь ядрааж сульдаах, уйтгарлуулахад хүргэхээс гадна толгой эргэж бөөлжих далайн өвчин тусгана. Профессор Гавро хэт нам авианы биологийн нөлөө нь тархины альф хэмээн нэрийдэх хэмлэлтэй хэлбэлзлийн давтамж давхцах үед нөлөөлдөг гэсэн таамналыг дэвшүүлсэн юм.

	Тэгэхлээр дуугардаг манханд хэт нам авиа байдаг гэж үү дээ? Элс хөдлөхөд үүсдэг дууны нийцэлд тод сонстох чимээтэй хамт үл сонстох дуу байдаг гэж баттай хэлж болох билээ.

	 

	Гайхарийн хөндий

	«Оройн нарны улбар шаргал туяанд намхан пагдгар элдэв дүрс ялгаран харагдана. Зарим нэг нь бужгар үстэй, чулуун царайндаа хүүхэлдэйн төрх бүрдмэл толгойгоо эргүүлэн бидний зүг харсан байв.

	Ихэнх дүрс нүцгэн толгойтой байх боловч бас үл хөдлөх духыг нь сүүдэрлэх өргөн бүрх малгайтай юм шиг нэг хэсэг нь харагдана. Зарим нь гараа сунгаж дохилзож өмнөө байгаа нөхөртэйгөө хөөрөлдөж байгаа мэт зогсоно».

	 

	Америкийн Юта муж улсын зүүн өмнөд хэсэгт орших нэгэн хөндийг нүдээрээ үзсэн хүн ингэж бичиж байсан билээ. Түүнийг Гайхарийн хөндий гэдэг.

	Байгалийн уран гартны нэг нь салхи юм. Тэр Дэлхийн нүүр царайг өөрчлөхөөр эцэж цуцалгүй хөдөлмөрлөж байдаг ажээ. Салхи тариалангийн талбай, зам харгуй, хаана л хуурай агаад цулгай газар байвал тэр бүхнээс тоос шороог агаарт хийсгэдгийг санаж байгаа биз дээ. Бас хадны ан цав бүхнийг үлээнэ. Харин хадан чулуу дан ганц нэг төрлийн бүтэцтэй байдаггүй. Түүнд хөвсгөр сул хэсэг (тухайлбал, шохойн чулуу үлэмж хатуу хэсэг, өөхөн цагаан чулуу мэтийн) байдаг. Хөвсгөр сул хэсэг нь салхинд үлээгдэх учраас л хад янз бүрийн хачин сонин хэлбэр янзтай болсон байдаг. 

	Ийм «баримлыг» бүтээхэд салхитай хамт халуун хүйтэн, бороо цас, ургамал, бичил биетэн оролцоно.

	Эх газрын эрс тэс уур амьсгалтай мужид температур огцом хувирч байдаг. Үд дунд нар шарж байхад шөнө үстэй дээл өмсөхөд л таарахаар болно. Чулуу өдөртөө ихээхэн халж, шөнөдөө хөрнө. Температурын ийм хувирлаас болж саланги орших эрдэслэг мөхлөгүүдийн хоорондох холбоос суларч, түүгээр ус нэвчих болно. Хүйтэнд ус хөлдөхдөө тэлж улмаар чулуу нэн илүүтэй үйрэх ажээ. Үүнээс гадна борооны болон цасны ус уулын чулуулгийг угаахдаа шохойн хэсгийг уусгаж хээрийн жоншны мөхлөгийг задалж, бусад олон эрдсийг гэмтээнэ.      

	Уулын чулуулгийг гэмтээхэд зарим ургамал оролцдог учиртай. Хаданд хаг өвс ургана. Салхи хаг өвсний өчүүхэн жижиг үрийг ан цаваар тараана. Тэр нь чулуунд үелж нягт тогтоод яваандаа идэж эхэлдэг.

	Олон зуун улиран өнгөрөхөд байгалийн энэ бүх хүчин уул нуруу, хадан цохио, саланги чулууг танигдахааргүй болтол хувиргана. Аугаа уран байгаль эхийн уран сэтгэмж дахин давтагдашгүй бүтээлийг урлаж байдаг. Энд чулуун мөөг, хөшсөн аварга бах, бас тийм яст мэхий, мөн тэрчлэн туршлагатай барилгачнаас дутахааргүйгээр байгаль эхийн бүтээсэн, яг л захиалгын дагуу өөгүй тэгшхэн хийсэн бөмбөрцөг, чулуун гүүрийг хэлж болох байна. Энэ бүхэн бүгд л салхинд элэгдсэнээс л болсон буюу. Олон зууны турш байгалийн бүхий л хүчний нөлөөн дор зогсож байгаа аварга том гараг маань дундад зууны үеийн сүрлэг цайз, гайхамшигт амьтан, үлгэрийн баатар, домгийн мангас гэгчтэй л төстэй мэт.

	Норвегийн эргийн ойролцоо Торгаттен хэмээх арал байдаг. Тэрээр усанд хөвж яваа бүрх малгайтай адилхан юм. Харин малгайн оройг хэн нэгэн хүн цөм буудчихсан гэмээр аж. Чухамдаа ийм сэтгэгдлийг манай гараг мөсөн уулын довтолгоонд өртөгдөж байсан үед бий болсон тэр л хонгил төрүүлж байдаг билээ. Энэ хонгил яг л хүний гараар бүтсэн юм шиг тийм сүрхий уран хийгджээ. Тэрээр зуун тавин метр гаруй урт юм.

	Ливаны ууланд нуман хаалга сүндэрлэн байх нь байгаль зарим үед хүний инженерийн сэтгэлгээнээс түрүүлсэн гэмээр сонирхолтой тод жишээ даруй мөн. Ангалын дээгүүр дамнуулан тун суурьтай тогтоосон том чулуун гүүр хэлбэр төгс чанараараа ялгарна. Тэр ч атугай байгаль бүтээсэн юм гэдэгт итгэхэд ч бэрхтэй ажээ.

	Красноярскийн ойролцоо Енисей мөрний баруун эрэгт орших Столба хэмээх ховор чухаг байгалийн музей үзэсгэлэнт байдлаараа нэрд гарчээ. Энэ нь хачин сонин боржин хад бүхий үргэлжилсэн нуруу, байгалийн урлан хийсэн өвгөн, Од, Арслангийн хаалга... билээ. Эндхийн нутаг улсын дархан цаазтай газар юм.

	Сибирь судлаач Прохор Селезнев тэр нэгэн цагт Столбын тухай бичихдээ: 

	 

	«Маш сүрлэг агаад тун гайхамшигт хадыг бүтээсэн байх юм. Гагцхүү тийшээ хүрэхэд л бэрхтэй. Морьтой ч явган ч явахын хэрэггүй, тэгээд бас зэрлэг амьтад цөөнгүй байдаг ажээ. Чин үнэнийг хэлбэл ийм юм өөр хаана ч байхгүй гэхэд болох юм. Эл хаданд хэн ч авирч чадахгүй болохоор чухам ямар хад болох нь мэдэгдээгүй байгаа болно» 

	 

	гэжээ.

	Өнөөдөр Столба жуулчдын сонирхол татсан газар нутаг болжээ. Байгалийн баргагдашгүй уран сэтгэмжээр бүтээгдсэн энэ хачин сайхан хад тун саяхан болтол мөргөлийн газар байсан билээ. Хөвч тайга, түүний ан агнуурын эзэмшил, нутгийн амгалан тайван байдлыг хамгаалж буй аварга том догшин бурхдад өргөл барихаар хүмүүс наашаа ирдэг байжээ. Ая тал засах нь бурхныг илүү ач тустай, улам өглөгч болгодог гэдэгт хүмүүс итгэж байсан юм. Гөрөөлөхдөө олз омогтой байвал бурхны ивээлийнх гэдэг. Харин ангийн хишиггүй бол өргөл барьц багадаж бурхан хилэгнэж байна гэх бөлгөө.

	Өнөө цагт жуулчид чулуун «өвгөнийг» шагшин гайхаж сонирхон харах ажээ. Хэдийгээр тэр сүрлэг харагдах боловч хүмүүст огт аймаар биш юм. Тэгээд ч энэхүү сүртэй том чулуу урьдын хүмүүсийн ахуй амьдралд нөлөөлж байсан лугаа тийм хүчтэй сэтгэгдлийг төрүүлэх нь нэн ховор буй заа.

	 

	 

	Агаарын «гол»

	Энэ явдал Сталинградын хүнд бэрх хамгаалалтын дараагаар Северский Донец районд байсан манай Баруун Өмнөд фронт дээр 1943 онд болсон юм. Тэр үед миний бие нэгдүгээр гвардийн армийн бие бүрэлдэхүүнд байсан билээ. Нэгэн удаа манай хүнд бөмбөгдөгч онгоцнууд ээлжит гараагаа авч эгнээгээ барин дайсанд цохилт өгөхөөр явах үед бидэнд ер бусын гайхалтай хэрэг явдал тохиолдсон. Тод харагдах үүлгүй хөх тэнгэрээр маш өндөрт нисэж явтал гэнэт онгоц зогсох шиг л болчихсон.

	Тэнгэрт онгоц зогссон энэ гайхмаар ч, аймаар ч байдлыг хараад би өөрийнхөө нүдэнд итгээгүй юм. Удаж түдэлгүй биднүүс манай бусад бөмбөгдөгч онгоц агаарт зүүгдчихсэн мэт нэг л газартаа зогсож буйг олж харав... Энэ явдал чухам хэдий хугацаагаар үргэлжилсэн болохыг мэдээгүй ээ (хэдхэн секундээс хэтрээгүй л байх). Тэгтэл ямар нэгэн хүлээснээс арай ядан салж байгаа юм шиг л болсноо онгоц урагшаа зугуухан хөдөлж эхэлсэн.

	— Хөдлөх шив дээ! гээд үүнийг харж байсан бүх хүн сэтгэл уужирч билээ.

	Дайны дараа бүр хожим гадаадын цэргийн мэдээллийн нэгэн сэтгүүлд иймэрхүү хэрэг явдал америкийн нисэгчдэд тохиолдсон тухай өгүүлснийг би олж уншсан юм.

	Цэргийн хүнд нисэх онгоцнууд Япон руу нисэж явах үедээ агаарт зогсож тэгээд хойшоо ухарч эхэлсэн гэнэ ээ! Америкийн нисэгчид, япончууд ямар нэгэн нууц шинэ зэвсэг хэрэглэж байна гэж бодоод тэндээсээ эргээд буцаж байлдааны даалгавраа биелүүлж чадаагүй ажээ.

	Болсон хэрэг явдлын учир шалтгаан нь эгэл жирийн агаад санамсаргүй юм байсныг тэндээ л, зам зууртаа илрүүлжээ. Хэргийн эзэн нь агаарын өндөр давхаргад бий болдог салхины урсгал хэмээн нэрийдэх зүйл байсан байжээ. Ийм урсгал байдаг гэдгийг нисэгчид төдийгүй эрдэмтэд ч хүртэл төсөөлж байгаагүй юм.

	Эрдэмтэд дэлхийн хийн мандлыг шим мандал, давхраат (сийрэг) мандал, цэнэгт мандал гэх мэтээр давхарга болгон хуваадаг нь тодорхой. Хамгийн доод давхарга нь шим мандал, тэгээд дараагийнх давхраат мандал юм. Уг хоёр мандлыг нэгээс гурван километр зузаантай завсрын үе тусгаарлаж байдаг. Давхарга хоорондын ийм үе зузаан биш байдаг бололтой.

	Тэгээд ч завсрын үе байнга хар салхитай байдаг нь илэрхий болсон. Тэр өндөрт үлээх салхин урсгал секундэд наяас зуун метрийн хурдтай явна. Ийм салхин урсгалд орсон бөмбөгдөгч онгоц хойшоо ухарсан байхад гайхах юмгүй. Тэр жилүүдэд нисэх онгоцны хурд цагт гурван зуун километрээс хэтрээгүй байсан шүү дээ.

	Салхин урсгал гэдгийг байнгын эрэг байхгүй өвөрмөц байдалтай агаарын гол гэхэд болох юм. Тэр шилжин явах зуураа үргэлж гулдирлаа өөрчилж байдаг билээ. Заримдаа энэ салхин урсгалын зам нь байн байн тохойрсон, хэдэн зуу мянган километр үргэлжлэх ажээ. Иймэрхүү голын өргөн хэдэн зуун километр, гүн нь хэдхэн километрт хүрнэ.

	Салхин урсгал манай сэрүүвтэр өргөрөгт халуун бүс, туйлуудыг бодвол илүүтэй их байдаг нь ажиглагджээ. Чухам яагаад ийм байдгийг эрдэмтэд хараахан мэдэхгүй байгаа буюу. Харин ийм урсгал хүйтэн болон хүчтэй халсан агаар тохиосон тэр газарт үүсдэг гэж л багцаалж байгаа билээ.

	Дууны хурдтай ойролцоо, нэн ялангуяа дуунаас хурдан нисэж яваа орчин үеийн нисэх онгоцонд салхин урсгал гуч дөчин жилийн өмнөх шигээ л дийлдэшгүй хаалт болж чадахгүй гэдэг нь ойлгомжтой.

	
УНИАРТАХ ГАЗАР НУТАГ

	Хүн мэдэхгүй юмнаасаа л айдаг Ямарваа аймшгийг мэдлэгээр ялна

	 

	В. Г. Белинский

	 

	 

	Домог бодит байдал хоёр

	Библи судрын Исход3 дэвтэрт нэгэн удаа Египетэд урьд хожид үзэгдээгүй тийм шөнө гэнэт болсон тухай өгүүлэхдээ: 

	 

	«...Египетийн нутаг даяар гурван өдрийн турш хав харанхуй байлаа. Гурван өдөр бие биеэ ч олж харсангүй хэн ч суудлаасаа боссонгүй» 

	 

	гэжээ.

	Гурван өдөр харанхуй байсан байна шүү дээ! Ийм ер бусын хэрэг явдал тэр эрт дээр үед юутай аймшгийг төрүүлж байсан нь ойлгомжтой.

	Тэр номд ертөнцийг ойлгох шашны ойлголт, орчиндоо хандах шашны хандлагаас төрсөн ид шид, зохиомол санаа, хий мөрөөдлийг цөөнгүй тусгасан байх учраас л тэр олон домог санаанаасаа зохиосон зүйлийн нэг нь чухамдаа эл хэрэг явдал болж байна уу? Аль эсвэл үнэхээр тохиолдсон юм уу? Энэ асуулт өнгөн дээрээ бол ч ярвигтай юм шиг санагдах биз ээ.

	Өнө эртний оюуны соёлын болоод эд юмсын алив дурсгал түүхчдийн сонирхлыг татах нь дамжиггүй. Гэвч оюуны соёлын дурсгалд онцгой хандах шаардлагатай нь мэдээжийн хэрэг. Тухайлбал, ахуйн эд агуурс буюу хөдөлмөрийн зэвсгийг бодох нь ээ бүр илүү ул үндэстэй хандваас зохино гэж болох юм. Дэлхийн ард түмэн олон тооны аман болоод бичмэл домог, домогт түүх үлгэрийг хойч үедээ өвлөн үлдээсэн билээ. Энэ нь эртний хүмүүсийн эргэн тойрны орчноо зөгнөн илэрхийлсэн дүрслэл бодит үйл явдлыг санаатай буюу санамсаргүйгээр хэтрүүлсэн гуйвуулга, ид шид, гэнэн ойлголт эл бүхнийг агуулсан ээдрээтэй агаад хачин сонин зүйл ажээ. Ерөнхийдөө зөгнөлийн хэлбэртэй хэдий боловч домог ор хоосноос үүсээгүй гэж хэлж бас болох юм. Үүнийг нотлох хамгийн үнэмшилтэй нэг баримт бол «Илиада», «Одиссей» хэмээх алдарт туульсын бүтээлийг туурвисан эртний грекийн домогт яруу найрагч Гомерын «хэлж өгсний» дагуу германы хуучны судлалын судлалч Шлиман Трой хотыг нээсэн явдал билээ.

	Академич Б. А. Рыбаков ярихдаа:  

	 

	«Домог (домог үг, хууч яриа) гэдэг нь ерөөсөө л зугаа цэнгээ болгон ярихаар санаанаасаа зохиосон зүйл гэсэн маш алдаатай бодол ихэд газар авчээ. Үнэндээ гэвэл ардын аман зохиолын аль нэгэн ийм бүтээлийг судалж эхлэх төдийхөнд л бид бүхэн түүхэн гүн гүнзгий үндэслэл, бодит байдлын учрыг олохоор тодорхой мөшгөж байсан чиг шугам, хэрэг явдал болсон тэр газрын ул мөрийг илрүүлэх болно. Домог бол төрөл бүрийн эрдэм ухааны чухал сонирхолтой судалгааны зүйл мөн болох нь дамжиггүй юм» 

	 

	гэжээ.

	Тэгвэл Библийн судрыг ингэж үзэж болох уу? Болох боловч маш учиртай хандах хэрэгтэй. Юу гэвэл Библийн судар гэгч нь энэ түрүүнд бие биетэйгээ зөрчилдсөн зүйлс захаас аван замаас дүүрсэн тийм шашны зохиолын эмхэтгэл юм. Шашны янз бүрийн урсгалын аяыг дагаж жинхэнэ эхийг хожмын зүйлсээр өөрчлөн засаж хэвлэсэн болох нь бүр тодорхой байгаа тул түүнийг гүйцэд бичээд хэвлэсэн анхны эхээрээ байгаа бүтээл гэж хэрхэвч үзэж болохгүй. Ийм учраас л аливаа түүхэн үйл явдлыг өгүүлж буй хэсэгт бодлоготой хандах хэрэгтэй. Энэхүү бичиж үлдээсэн дурсгалд үнэндээ болсон хэрэг явдлын сураг чимээг дурдсан байгаа гэдэгт эргэлзэх хэрэггүй. Тэгээд ч шууд, дам баримтын аль аль нь бидэнд үнэмшил төрүүлж байгаа буюу.

	 

	 

	Сибирийн харанхуй

	Наад зах нь «Египетийн харанхуйг» аваад үзье л дээ. Түүнийг библийн домогт хосгүй гайхалтай ер бусын юмаар өргөмжилжээ. Хэрэг дээрээ эл үзэгдэл тийм ч гайхалтай юм биш ээ.

	1901 оны хавар африкийн их цөл болох Сахарт маш хүчтэй угалз болжээ. Хоногийн дараа Тунист хэдэн цагийн турш тэнгэрээс битүү тоос бууж байшиндаа гэрэл асааж байжээ.

	1962 оны арван нэгдүгээр сард Арабын элсэн цөлд болсон салхи асар их тоос шороо босгосны улмаас Каирын нисэх онгоцны буудал хэдэн хоног хаагдаж Суэцийн сувгаар хөлөг онгоц явахаа больсон аж. Нүдээрээ үзсэн хүмүүсийн мэдүүлгээр бол хотыг «пад харанхуй» нөмөрч сунгасан гарын хуруу харагдахгүй байсан гэнэ.

	1938 онд Сибирийн хойд хэсэгт «нар хиртсэн» түүхийг нэхэн санаж болох байна. Тэр жил есдүгээр сарын нэг өдөр Обь мөрний тохойн ойролцоох Хальмер-Седэ гэгч Герман тосгоны оршин суугчид бүр өглөөгүүр гэгээ гэрэл бүүдийж эхлэхийг гайхан харцгааж байлаа. Тэнгэрт хар үүлс хуралдаж улам бүдгэрсээр өглөөний 10 цаг гэхэд бүр харанхуй болсон. Газар тэнгэр ялгарахаа больж бүх юм гэрэл гэгээнээс ашид ангижирсан мэт. Баруун хойно хэсэг зуур өчүүхэн зурвас төдийхөн гэрэл үзэгдээд түдэлгүй арилна. Хоёр цаг болж байж сая гэгээ орж эхэлсэн. Гэвч өдрийн гэгээ нь сүүмгэрдүү байсан учраас таатай ч биш байлаа.

	Энэхүү урьд өмнө үзэгдээгүй «хиртэлт» Сибирийн хойд талын өргөн уудам газар нутгийг хамарсан болох нь удалгүй тогтоогджээ. Эл зурваст Дудинка, Норильск оржээ.

	Энэ юу байсан юм бэ? гэдэгт эрдэмтдийн санал хуваагдаж байсан юм. Нэг хэсэг нь ойн их түймрээс болсон гэж үзэж байгаа билээ. «Хиртэлт» болохоос хэдхэн хоногийн өмнө Уралд ойн түймэр шатаж байжээ. Салхинд туугдсан утаа үнс нь хэдэн арван километр өндөрт хийсэж гараад улмаар агаарын урсгалд автан хар үүлс байдлаар баруун хойд нутгаар тархжээ. Маш нягт байсан тэр хэсэгт л нарыг үүл хааж харанхуй болсон гэдэг.

	Нөгөө хэсэг эрдэмтэд маш ховор тохиох уг үзэгдлийн зарим онцлогийг нягтлан судлаад, энэ өдрүүдэд Газрын хийн мандалд сансрын бөөн тоос цөмрөн орж, өдөр шөнө ээлжлэх эрэмбийг алдагдуулсан гэсэн огт өөр дүгнэлтийг хийжээ.

	Ямар ч байсан гэсэн уг үзэгдэл дээр дурдсан библийн хэрэг явдалтай маш адилхан болой.

	Бас нэг ийм жишээ бий. Энэ тухай шинжлэх ухааныг дэлгэрүүлсний төлөө Калингийн шагналт Р. Калдер өгүүлжээ. Тэр бээр нэгэн өгүүлэлдээ гучаад оны үед Нью-Йоркийн тэнгэр дэх үдийн нарыг тоосорхог үүл хаасан тухай бичжээ. Тэр тоос нь мянга хоёр зуун километрийн хол орших Дакотаас салхинд туугдан иржээ. Яг хорин жилийн дараагаар тэр бээр дахин ийм үзэгдэлтэй таарсан байна. Виннипег орохоор түүний сууж явсан онгоц үд дунд харанхуй болсноос болоод товлосон газар бууж чадаагүй ажээ. Нарыг харанхуйлж хаасан хөшиг нь тоос шороо байжээ. Салхи Виннинегээс хоёр мянга дөрвөн зуун километрийн тэртээ орших Техас нутгаас тэр тоосыг хоёр мянга таван зуун метр өндөрт хөөргөөд энд авчирсан бөлгөө.

	Дэлхийн хийн бүрхэвч тоос шороотой болох шалтгаан цөөн биш юм.

	Салхи говь цөлөөс ихээхэн хэмжээний тоос шороог агаарт нэн өндөрт хийсгэж, алс холд аваачна (салхины урсгалыг санаж байгаа биз дээ). Сахарын цөлийг аваад үзье. Энд агаарт хөөрсөн чулууны өчүүхэн хэлтэрхийнүүд тэнгэрийн хаяаг хааж шороон бүрхүүлийн цаанаас нар ёлтойно. Тэндхийн уур амьсгал сав ертөнцдөө ямагт нөлөөлж байдаг.

	Галд халаасан чулуун дээр ус хийвэл хялгасан ан цав үүснэ. Энэ үйлдлийг дахин давтан үйлдвээс чулууны ан цав улам бүр томорч, улмаар үйрч унах болно. Говь цөлийн хад өдөр шөнийн температурын эрс өөрчлөлтөөс болж үйрнэ. Үүний дараа салхи зохих үүргээ гүйцэтгэх болно. Тэр хадны ан цавд байгаа суларч амжсан бүхнийг нь чулууны хэлтэрч унасан өчүүхэн хэлтэрхий бүгдийг үлээж гаргана. Ингээд хүнд хэсгүүд нь унаж нүүдэллэх элс болж харин жижиг тоос нь бараг л дэлхий даяар тархах ажээ.

	Африкийн бөөн тоос шороо завсрын үе хүртэл хөөрч, цааш хүчит салхин урсгалд автагдан их хурдтайгаар хойд өргөрөгт орж ирнэ. Энэ тоос хоногийн дараа л гэхэд тус орны төвийн мужид хүрсэн байх болно. Сахарын элс Карибын тэнгисийн аралд хүрч байсан жилүүд ч бий. Ийм явдал Хойд Африкт аюултай ган болсон 1976 онд тохиолдсон ажээ.

	Маш их тоос шороо нь дэлхийн бөмбөрцгийн олон районд хар шороон шуурга үүсгэдэг байна. Үүнийг манай орны европын хэсгийн зүүн өмнөд мужийн оршин суугчид сайн мэдэх билээ. Эндхийн районд чийг авчирдаг гол зүйл нь Атлантын болон Хар далайгаас ирэх агаарын урсгал юм. Гэвч далайн чийглэг салхины оронд Каспи хавийн тал хээр, дундад азийн цөлийн хуурай халуун салхи долоо хоногоор ч салхилах жилүүд бий. Ихэнхдээ энэ нь ЗХУ-ын европын хэсгийн төв районд эсрэг циклон далайн өмнөд хэсэг болон Бага Азид циклон байрших үед үүснэ.

	Ийм салхи дулаан тээж явах тул зүдэргээтэй халуун шатах болно. Хуурай халуун салхи нь сэнгэнэх сэрүүцлийг ч тэр, хур бороог ч тэр авчрахгүй, харин газар шороог улам л хатаах буюу. Чингээд өвс ургамал гандаж, модны навчис унаж, амуу тарианы шилбэ хагсана. 

	Ийм үед ой модгүй, хагалсан талбай ихтэй газарт хар шороон шуурга босно. Нэн ялангуяа хавар тариалангийн талбайд ургамал үгүй байхад олонтоо тохиолдох билээ. Зүүнтээгээс утаатай ч тэр, тоос шороотой ч тэр огт адилгүй шарангуй манан айсуй явдаг. Тэр манан улам бүр өтгөрсөөр тэнгэрийг бүрхэнэ. Амьсгалахад бэрх болж улайсмал халуун нар яг л толгой дээр унжиж байгаа мэт байдаг. Гэгээн өдөр ч оройн бүрэнхий болж хувирна. Цоргисон халуун салхи боловсруулсан талбайгаар өнгөрөхдөө хөвсгөр хөрсийг хийсгэн авч одох аж.

	1892 оны хавар болсон аймшигт хар шороон шуурга Оросын өмнөд хэсгийн оршин суугчдын ой тойнд үлдэж хоцорсон юм. Энэ шуурга тус орны хамаг хээрийн зурвасыг дайран өнгөрснөөс гадна маш хүчтэйгээрээ онцлогтой. Хэдэн өдөр үргэлжилсэн дорнодын салхи элс, хар шороо, тоосыг үй түмээр нь үлдэн хөөж байлаа. Энэ бүхэн дээшээ хөөрч бөөгнөрөөд үл нэвтрэх хөшиг мэт болох ажээ. Шатам халуун салхинд шарласан тариан түрүү хадуурын ирэнд өртөх мэт ёзоор хавиараа таслагдаж, тэр ч байтугай бяцхан үндэс нь хүртэл бүтэн үлдээгүй байжээ. Салхи хөрсийг гуч дөчин сантиметр хүртэл гүн онгилж хөрсөн доорх шороог ил гаргажээ.

	Украины тариалангийн талбайгаас салхиар туугдсан тоос Польш, Герман, Финлянд, Швец улс хүртэл явжээ. Тэндхийн олон газарт шавартай бороо орж байжээ.

	1960 онд бүтэн хоёр долоо хоногийн турш үргэлжилсэн шороон шуурга Молдаваас Туркмен хүртэлх өргөн уудам нутаг дэвсгэрийг хамарсан билээ. Зарим өдөр салхины хурд секундэд хорин таваас хорин найман метрт хүрч байв. Энэ нь байшинг дарчихад болох тийм их тоос шороог тээж явсан жинхэнэ догшин шуурга байсан юм. Запорожье, Херсонщины зарим гацаанд дээврээ хүртэл шороонд булагдсан тийм байшин байсан шүү дээ!      

	Хар шороон шуурга АНУ, Канад, Австралид... олонтоо тохиолдоно. Салхи үлээхдээ хагалсан газрын дээд талын хамгийн үржилт хар хөрсийг нь хийсгэж шимгүй болгоно. Өөр газарт хүрч шороогоор шуурахдаа цухуйсан бүхнийг хөнөөх ажээ. Их хурдтай хийсэж яваа тоос шороо ургамлыг зүгээр л нэвт сийчих болно.

	Салхины бурхан Эол тавин сая гаруй гектар хагалсан газрыг өргөл барьцад авчээ. Энэ нь хэмжээгээр Францын нутаг дэвсгэр гэсэн үг шүү дээ!

	 

	 

	Оклахомад хэрхэн нутагшив?

	1889 оны хавар америкийн өнөөгийн Оклахома муж улсын хил дээр нүүж ирсэн олон мянган хүн цугларчээ. Энд тэндгүй согтуу хүмүүсийн хашхирах дуун, тааран мухлагтай тэрэгний чахрах, ташуурын тас нясхийх чимээ сонстоно. Засгийн газар индианчуудтай хэлэлцэн тохиролцсоны үндсэн дээр тэдний дархан цаазтай байсан нутагт оршин суух газар олгож байгаа тухай зар орон даяар тархжээ. Урьдын шийдвэр нь хүчингүй болж хэн түрүүлж авсан нь эзэн болно гэсэн зарчмыг дагаж нүүж ирэгсэд газраа сонгож олох болжээ.

	Дохио өгч илүү сайн газрын төлөө өрсөлдөөн эхэлжээ. Орой болоход барагцаалбал хорин мянган хүн Оклахомад шинээр суурьшжээ. Дараа дараачийн жилүүдэд ч нүүж ирэгсдийн цуваа тасраагүй юм. Тэр зууны сүүлч гэхэд шинэ муж улс бараг дөрвөн зуун мянган оршин суугчтай болсон байжээ. Атар хагалж маш сайн ургац авчээ. Арван жилийн дотор Оклахома европыг гүйцэж түрүүлсэн ажээ.

	Нүүж ирсэн хүмүүст хуучин мэддэг байсан тэр л аргаараа газрыг боловсруулж байсан нь мэдээжийн хэрэг. Оклахомад Европыг бодвол маш бага хур тунадас унадаг, тэгээд ч улирлын тунадас нь тохиромжоор тааруухан ажээ. Ийм учраас европын тариалангийн систем нь шаардлагатай эрдэс бордоо хэрэглээгүй, чийг дутагдалтай хөрсийг нь үржил шимгүй болгоход хүргэжээ.

	Муж улсын хилийг чөлөөтэй болгосноос хойш гучин таван жил болоход салхи бараан үүлсийг Нью-Йорк болон далайн эрэг рүү аваачих болсон. Урьд өмнө хэзээ ч үзэгдэж байгаагүй тэнгэр дэх улаавтар битүү үргэлжилсэн хөшиг ихэд айж сандрахад хүргэсэн юм. Энэ нь Баруун Дунд дахь сүйтгэсэн тариалангийн талбайгаас салхинд хийссэн тоос байсан ажээ. Шороон шуурга нь Сахарын цөл дэх самумтай (угалз) адилхан буюу.

	Газар ээж оршин суугчдаа тэжээж чадахгүйд хүрсэн тул хүмүүс зүг бүр тийшээ тарцгааж бусад муж улсаар орон гэргүй тэнүүлчдийн эгнээг дүүргэсэн болно.

	Хүмүүс зөвхөн Оклахомын байгалийг л «амжилттай» сүйтгэсэн юм биш ээ.

	Хуучин цагийн баримтаас үзэхэд Европ дахь Карстын тал урьд битүү ойгоор бүрхмэл байжээ. Чухамдаа эндээс л олон зуун жилийн турш венетчүүд, далматчууд хөлөг онгоцны модоо авдаг байв. Энэ ойн модыг огтолж бүр дуусаад дараа нь хонин сүрэг бэлчээх болсон. Хонин сүрэг өвсийг нь идэж дууссан тул газар нь ил гарчээ. Чингээд сүйтгэх ажиллагааг нь үндсэндээ бороо дуусгасан аж. Чулуун давхаргыг далдалж байсан нимгэн хөрс нь борооны усанд угаагдсан байна. Өнөө үед Карст элдэв сонирхолтой юмсын хүрээлэн болон хувирсан хэдий боловч огт үржил шимгүй шохойн чулуулгийн орон билээ.

	Байгальтай иймэрхүү байдлаар харьцсаны гол уршиг нь ашиглах боломжтой газрыг бүрмөсөн алдаж байгаа явдал юм. Эл бүхний учир шалтгаан нь хүмүүсийн үйл ажиллагаа гэдгээ өөрсдөө мэдэхгүй бахь байдгаараа л бурхнаас аврал гуйж байсан буюу. Өнөө үед хөрс үржил шимгүй болж байгаа, тэр тусмаа тариа, хүнсний ногоо, жимс тариалж болох газар багасаж байгаагийн учир шалтгаан эрдэмтдэд ч төдийгүй чухамдаа хүн бүхэнд тодорхой мэдэгдэж байгаа билээ. Зөвхөн учрыг мэдэх нь хангалттай биш юм. Харин газрыг шинжлэх ухааны үндэстэйгээр оновчтой, зүй зохистой ашиглахад нийгмийн тодорхой нөхцөл хэрэгтэй байдаг. Зөвлөлт Холбоот улсад дэлхийн алив гүрнээс түрүүнд байгаль хамгаалах, газар хамгаалах арга хэмжээг улс орны хэмжээнд авч хэрэгжүүлсэн ажээ. Уг арга хэмжээнд гол мөрний эргийн ус тогтоох, ойг сэргээх, тал хээрийн бүсийг ойжуулах гэх мэт асуудал оржээ. Талын ойн зурвас хөрсөн дэх чийгийг хуримтлуулж хамгаалахад сайн, тэгээд ч хар шороон шуурганаас найдвартай хамгаалдаг байна. Халуун салхи замдаа таарах ойн зурвас хэлбэртэй саадад хүчээ алдах төдийгүй бас тодорхой хэмжээгээр чийглэгдэж хөрөх аж.

	1960 онд зөвлөлтийн өмнөд нутгаар болсон хар шороон шуурганы дараагаар ойн зурвасаар хамгаалсан тариалангийн талбай дорнодын халуун салхинд хамгийн бага гэмтсэн болохыг тэмдэглэжээ. Тэр нутгийн нийт талбайн таваас илүүгүй хувийг эзэлж байсан ойн зурвас л шороон шуургыг давж чадсан болой.

	Энэ аюултай тэмцэх өөр арга бас бий. Энд талбайн чийгийг тогтоож барих, тариалахын өмнөх хөрс боловсруулалтад хэрэглэх агротехникийн тусгай арга, усжуулах, бороожуулахыг дурдаж болох байна. Мөн түүнчлэн хөдөө аж ахуйн таримлын ганд тэсвэртэй сорт гаргах, сортоор нь райончлох явдал болно.

	Чингээд дэлхийн «цэнхэр дээлийн» тухай яриандаа эргэж оръё. Түүнийг зөвхөн шороон шуурга хиртүүлдэг юм биш ээ. Салхи тоос шороо, утаа усан дуслыг агаарт хөөргөдөг шүү дээ. Дулааны улиралд гол мөрөн, нуур яг Газрын гадаргуутай адилхан «тоос» босгоно. Эрэг орчмоор давлагаа агаарыг хамж авахдаа хөөсөрч, агаарт жижиг жижиг дуслуудыг үлдээнэ. Ихэнх дусал эргэж унах хэдий боловч бүр мананцар нь ууршиж амждаг ажээ. Бохир усан дуслын оронд агаарт тоос л үлдэнэ.

	1883 оны наймдугаар сард Индонезийн нэгэн арал дээр Кракатау галт уул дэлбэрч аюул тохиолдсон юм. Энэ үеэр бараг долоон шоо километр галт уулын тоос агаарт цацагдсан билээ. Салхи уг тоосыг дал наян километр өндөрт хөөргөжээ. Тэр дэлхийн бөмбөрцгийг тойрон нэг бус жил жуулчилж, нар хачин соньхон жаргаж мандахын шалтгаан нь болж байсан бөлгөө.

	1912 онд Аляск дахь Катмай галт уул дэлбэрэх үеэр тийм хэрэг явдал ахин давтагдаж, маш их тоосыг хэвлийгээсээ гаргажээ. Тэр салхин урсгалд автагдан улмаар хэдэн долоо хоногт Дэлхийн хойд тал бөмбөрцөг даяар тархсан байжээ.

	Газар гараг дээр унах тэнгэрийн чулуу буюу солир нь ихэнхдээ агаарт бутарна. Солирын хэсгүүд бүрэн шатна. Гэхдээ «бүрэн» шатна гэдэг нь «ул мөргүй» болно гэсэн үг биш юм. Ул мөрөө болгож хий, өчүүхэн тоос үлдээх ажээ. Нэлээд их ийм тоосыг дэлхийд үлдээсэн нэг тохиолдлын тухай өнгөрсөн зууны он дарааллын бичигт тэмдэглэжээ. 

	1841 оны есдүгээр сарын 12-ны өдөр Уралын Доод Тагилын нутагт маш том солир хийн мандалд орж иржээ. Харин дараахан нь гэнэт харанхуй болж, дараагийн өдрийн үдэш болтол үргэлжилсэн байна.

	 

	 

	Хотын дээгүүрх бохир манан

	Сонины жижиг мэдээ:

	 

	«Хөдөлмөрийн эрүүл ахуйн үндэсний институтийн мэдээгээр жил бүр Рио-де-Жанейрын агаарт 17 мянга орчим тонн хөө тортог хаягдаж байна. Сан-Паулд байдал бүр муу байгаа болно. Хэрэв хотын агаарыг цэвэршүүлэх талаар эрс шийдвэртэй арга хэмжээ эс авбаас 15 жил болоход хотын оршин суугчид хорт хийн баг өмсөх хэрэгтэй болно гэж үзэж байна».

	 

	1972 оны зун Токиод «фото-химийн бохир манангаас» болж хоёр зуун тавин сурагч амь үрэгдсэн тухай дэлхий нийтэд мэдээлэгджээ. Товчхон хэлбэл хүүхдүүд автомашины утааны хийн задрал болсон хүнсний зүйлээс хордсон ажээ. Нарны үйлчлэлээр явагдах ийм задралын дунд (иймээс фото-химийн процесс хэмээн нэрлэжээ) үүсэх хорт бодис нулимс асгаруулж, ханиалгуулж, толгой өвтгөнө.

	Японы Йоккаити хот онцгой сэтгэл түгшээж буй мэдээ бий. Хоногийн турш хотын дээгүүр нефть - химийн, цементийн, шилний үйлдвэрээс гарсан янз бүрийн өнгөтэй утаа манан татна. Үйлдвэрийн яндан химийн комбинатын цамхгаас өндөр аван олгойдох хар хуйлрал агаарт бөөн бөөн үнс, хөө тортог, утаа хаяна. Үйлдвэрийн хог хаягдлын газар болж хувирсан Исе булан дахь хотын дүр төрх ийм буюу.

	Японы гуч гаруй район агаарын бохирдлоороо эрүү мэндэд аюултай болжээ. Хүрээлэн байгаа орчны бохирдлоос болж хэдэн арван мянган япончууд амь насаа алдсаныг албан ёсоор бүртгээд байна.

	Жилийн хоёр зуун далан өдөр нь, уулаар хүрээлэгдсэн Лос-Анжелес хотын дээгүүр нефтийн шаталтаас үүссэн олон бодис бүхий хорт манан бүрхэж байдаг ажээ. Эндхийн оршин суугчид нүд хорсох, хамар хоолой сэрвэгэнэх явдалд байнга өртөнө. «Нэйшнл жиогрэфик» сэтгүүлд нэгэн зохиогч бичихдээ: 

	 

	«Үд дунд агаар яг л гич бүхий хий шиг болсон. Агаар салхигүй маш тогтуун байв. Барагцаалбал таван цаг гэхэд Лос-Анжелес мэдээ алдуулсан өвчтөн мэт нам жим  болсон байлаа. Хот дээгүүр суусан бохир манан өтгөн болоод хортой байсан тул зүрх, уушги эрүүл хүн ч гэрээсээ гарч зүрхлэхгүй байсан юм» 

	 

	гэжээ.

	Хэрэв Нью-Йоркийн тэнгэрт байгаа бохир буртаг газарт бууна гэх юм бол сар бүхэн түүний ам километр бүрд хорин таван тонноос багагүй хөө тортог унах болно.

	Дэлхийн олон хотын дээгүүр өтгөн бохир манан бүрхэх ажээ. Ийм хот нарны цацраг, нэн ялангуяа хэт ягаан туяаг үл нэвтрүүлэх хавхгийн доор байгаа мэт байдаг. Хэт ягаан туяа нь хүмүүст онцгой ашигтай юм. Жишээлбэл, энэ туяаны нөлөөгөөр хүний бие махбодод D витамин бүрэлддэг нь тодорхой болсон билээ.

	Францын эмгэг анатомич, нас барсан хүний уушги огтхон ч ягаан биш харин бараандуу өнгөртэй байгааг тогтоожээ. Уул нь хүн цэвэр агаараар амьсгалж байсан сан бол уушги нь ягаавтар байх ёстой юм. Чухам яагаад уушги ийм өнгөртэй байгааг тайлбарлах хэрэг ч үгүй биз ээ. Парисын агаарыг шинжилсэн байдлаас үзэхэд хүний эрүүл мэндэд хортой бодис, тухайлбал хүхрийн азотын болоод азотлог хүчил, шүвтэр, хүхэрт хий, хүхэр устөрөгч бусад элдэв бодис, химийн нэгдэл агаарт багагүй байгааг магадалжээ.

	Энэхүү гарчигт өгүүлж буй зүйл уншигчдыг эргэлзэж гайхахад хүргэж магадгүй юм. Бохир мананг байгалийн үзэгдэл биш, тэгээд ч хачин нууц юм юу ч үгүй атал яагаад энд тусгах болсон юм бэ? Тэр байгалийн үзэгдэл биш, гайхмаар юм биш гэдэг нь мэдээж. Гэхдээ бид чухам юунаас эхэлсэн болохоо эргэн санацгаая. «Египетийн харанхуйн» тухай библийн судрын домог шүү дээ. Ингэхлээр үнэн чанартаа бол тэр домог болохоор ч юм биш орчин үеийн хотын дээгүүр хөшиглөх бохир манан буюу эсвэл шороон шуурга лугаа адил бодит байдлыг тусгасан байж болох учиртай.

	 

	 

	Тэнгэрийн хишиг

	Салхи дэлхий дээр их зүйл бүтээдэг. Тэр урт удаан хугацааны туршид үлээх, өөрөөр хэлбэл, «нэг удаагийн» үзэгдэл биш учраас зарим тохиолдолд салхины бүтээл ил харагдахгүй ажээ. Үүний жишээ бол алтан хэмэрлэг хэмээн нэрийдэх хөрсийг бий болгодог явдал билээ.

	Алтан хэмэрлэг бол салхины олон мянган жилийн турш өнө удаан хөдөлмөрлөсний үр дүн юм. Хүчтэй салхи, шороон шуурга том ширхэгтэйг (жишээлбэл, элс) нь хол аваачихгүй боловч харин жижигхэн хумхын төдийхөн нь алс тархаж тэндээ яваандаа унадаг ажээ. Энэ явдал жилээс жилд хэдэн арваас хэдэн зуун жилд давтагдах нь ойлгомжтой. Хятадын баруун хойд нутаг Узбек болон газарзүйн бусад бүсийн алтан хэмэрлэгт хөрс чухамдаа иймэрхүү байдлаар үүссэн гэж эрдэмтэд үзэж байгаа болно. Манай орны европын хэсгийн өмнөд хээр тал, баруун Сибирийн хар хөрсийг тухайн орон нутгийн ялзмаг салхиар бүр эрт хуримтлагдсан алтан хэмэрлэгт хөрс хоёрын өвөрмөц холимог гэж үзэх үндэс бас бий.

	Алтан хэмэрлэгт хөрс үржил шим маш сайн учраас энэ тохиолдолд салхи хүмүүст сайн үйлс бүтээжээ гэж хэлж ч бас болох юм. Гэлээ ч гэсэн алтан хэмэрлэг хуримтлагдахад салхины гүйцэтгэж буй үүргийг бүх эрдэмтэд бүрэн хүлээн зөвшөөрөөгүй гэдгийг ташрамд нь тэмдэглэх хэрэгтэй.

	Африкийн Гамби улсад борооны ус хамгийн хэрэгцээтэй азотын, калийн, фосфорын эрдэс бордоог агуулсан байдаг ажээ. Энэ ямар учиртай юм бол оо? Хэргийн учир агаарын тоос, салхи хоёрт байгаа болой. Салхи азот, кали, фосфор агуулсан эрдсийн өчүүхэн тоосыг агаарт хийсгэн хөөргөнө. Чингээд бороотой үед тариалангийн талбай чийг төдийгүй бас эрдэс бордоог уусмал байдлаар хүртэж байдаг буюу.

	Энэ баримт библийн өөр нэг домгийг санахад өөрийн эрхгүй хүргэж билээ. Тэр домогт бурхан Арабын цөлд өлсгөлөнд нэрвэгдэж байсан израилчуудад «тэнгэрийн хишиг (хүнс)» явуулсан мэтээр өгүүлэх аж. Энд бурхан гэдэг нь огтхон ч хамаагүй бололтой. «Тэнгэрийн хишиг» хүртээсэн бурхны тухай явган үлгэр бодит явдалд үндэслэгджээ. Өнөөдөр Бага Азид леканор төрлийн идэшний хаг ургадаг. Тэр боловсрох үедээ хагарч дотроос нь жижигхэн маш зөөлхөн үрэл - «хишиг болох үрэнцэр» газарт асгарна. Өлсгөлөнгийн жилүүдэд хүмүүс түүнийг цуглуулж нүдээд гурил болгон талх барьдаг.

	Салхи байнга хагийн үрийг алс холд аваачна. «Хишгийг» тараадаг гол эзэн нь борооны усны урсгал юм. Усны урсгал их талбайгаар урсахдаа түүнийг хонхор гуу жалганд бөөгнүүлэх ажээ. Иймээс «хишиг» маань ялангуяа бороо хуртай саруудад ихээр «унадаг» байна.

	Мөн тэр нутагт зөгийн балтай адилхан амттай, өөр нэг «тэнгэрийн хишиг» бий. Энэ өег хүнсийг мөнх ногоон ургамал болох сухай өгнө. Салхи сухайг газраар тарааж хаяна. Дараа нь агаарт хийсгэнэ. Чухам ингээд л тэнгэрийн хишиг болох хүнс ирэх нь тэр дээ.

	 

	 

	Агаар дахь бичил биетэн

	Өнгөрсөн зууны эхээр амьдарч байсан, дарвуулт онгоцны нэгэн ахмадын тэмдэглэлд «цусаар будагдсан» цастай учирсан сонирхолтой үйл явдлыг тэмдэглэсэн нь хадгалагдан үлджээ.

	 

	... Дарвуулт хөлөг Гренландийн эзгүй эргийн ойролцоо явж байжээ. Энд тэндгүй нарны гэрэлд гялтганасан гялбам цагаан цас нэлийнэ».

	— Цас!.. Хараач!.. Цустай цас! гэж гэнэт харуулын далайчин хашхирав.

	Баруунтаа эрэг орчмын хадны хоорондох хавцалд үнэхээр тод улаан хэсэг харагдах ажээ. Далайчид юу гэхээ ч мэдэхгүй л байцгаав.

	— Цустай цас гэв үү?

	— Дөчин жил аялахдаа ийм юм үзээгүй шүү дээ!

	— Энэ ч сайн л юм биш дээ!..

	Бүр сүсэг бишрэлтэй нь дув дуугай байлаа. Айж мэгдсэн, царай нь цонхийсон тэр хүмүүс аймшигтай, урьд өмнө үзэгдэж байгаагүй цасыг нүд салгалгүй ширтэнэ. Анхны сэтгэлийн түгшүүр аядмагц зэвүүрхсэн шуугиан дэгдэв.

	— Ингэж ч явах гэж дээ!

	— Буцах л хэрэгтэй...

	— Юм ч үзэх нь дээ!..

	Хөлгийн ахмад: 

	— Цустай цас гэнэ ээ? Энэ чинь юу ч биш шүү дээ! гэж байж сая үймээнийг таслан зогсоов.

	Гэсэн хэдий боловч айснаасаа болоод олон далайчин чичирч байгааг харсан ахмад хашхирч дүрэмдээд нэмэргүй юм байна гэдгийг ойлгосон юм. Тэр бээр ярианыхаа өнгийг өөрчилж тайван хэлсэн нь: 

	— За хүүхдүүд ээ, та нарын хэн чинь зоригтой вэ? Энэ юун цас болохыг үзье л дээ!

	Ахлах офицерын удирдлагын дор далайчид завиар эргийг чиглэн одсон. Арван минут болоод эрэг орчмын хаданд хүрч эргээр явцгааж байлаа. 

	Цас үнэхээр цус шиг улаан байсан ажээ. Өнгө нь л болохоос биш цаснаас өөр гэхээр юм юу ч үгүй, тэр цустай аль ч талаараа төсөөгүй байсан нь мэдээж. Тэр дээд талд нь тод улаан өнгөтэй нимгэхэн өнгөр тогтсон жирийн л цас байсан бөлгөө.

	 

	Хожим нь эрдэмтэд байгалийн эл ховор үзэгдэлтэй Гренландийн мөсөн дээр бас тааралдсан ажээ. Уг хэргийн эзэн нь маш өчүүхэн энгийн замаг болох түрүүч цулцан байсныг эрдэмтэд тогтоожээ. Тэр нүдэнд харагдахааргүй тийм өчүүхэн юм.

	Замаг хүйтэнд тэсвэртэй, маш хурдан үржинэ. Салхи түрүүч цулцангийн үр хөврөлийг цасан дээр авчраад л хэдэн цаг болоход улайж эхэлнэ. Олон арван метр газарт тод улаан зурвас бий болно. Байгаль дээр ийм өнгөтэй замаг цөөнгүй билээ. Тэр нь өсөж үржээд чулуу, элс, мод, цасан дээр улаан өнгөр үүсгэнэ. Тэр ч байтугай далай тэнгис, уул, ойн хаа нэгтээ бүр цэвэр агаарт ч иймэрхүү бие махбодтой олонтоо тохиолдох аж. Тэд маш олон, тэгээд гэм хоргүй ч бий, бас хортой ч бий.

	Агаарт хэчнээн л их тоос байх тусмаа төдий чинээ их бичил биетэн байх болно. Тэдний ихэнх нь маш тэсвэртэй юм. Жишээлбэл, томуу үүсгэгч нь амьдрах чадвартайгаа байгаа гэдэг нь зуун хориос зуун тавин өдөр аюултай хэвээрээ байна гэсэн үг юм. Эмч нарын дунд «тоосны халдварт өвчин» гэсэн тусгай нэр томьёо бий. Агаарт хөвж яваа тоосоор амьсгалснаас болж ийм өвчин тусна.

	Нэг удаа Парисын нэгэн хуаранд ийм туршилт хийжээ. Цэргүүдийг босохоос өмнө үүрээр дөрвөн цагт агаар дахь нянгийн тоог тодорхойлоход шоо метр бүрд дунджаар дөчин мянга байжээ. Цэргүүд босоод ийш тийш явж гүйлдэх үеэр шалнаас тоос босож шоо метр бүр дэх нянгийн тоо даруй тав гаруй дахин өссөн байжээ!

	Салхи тоостой хамт олон тооны нянг авч явдаг нь мэдэгджээ. Ихэнх нь хүмүүст гэм хоргүй хэдий боловч тэдний дунд өвчин үүсгэх, хүнсний бүтээгдэхүүнийг амархан муутгах тийм нян ч бас бий.

	 

	 

	...Энэ хэрэг бүр эрт 1383 онд болсон авч чухамдаа ямар аймшигтай бузар булай тэнэг явдал байсныг өнөө хэр нь нэхэн дурсах ажгуу. 

	Германы Вильснак гэдэг жижиг хотын сүмд байсан хишиг боовонд (католик шашинтан бин хэрэглэдэг) гэнэт улаан толбо бий болжээ. Арин нандин юм цус болчихдог байна шүү! Үхтлээ айсан лам нар толбыг усаар угаасан боловч удалгүй дахин бий болж тэгэхдээ бүр олон болсон байжээ.

	Түдэлгүй хот даяар «дуулдаагүй ид шидийн» тухай мэдэх болж олон хүн сүмд иржээ. Яах бил ээ? Тэгээд л сүмийнхэн хамаг бурууг «еретикчүүдэд» тохож тэд хишиг боовыг нэвт хатгаснаас цус гарчээ гэжээ. Эл худал хуурмаг зэмлэл онож туссан буюу. Харанхуй бүдүүлэг хүмүүс гэм буруутныг эрж олохоор ухасхийцгээсэн болой. Зодоон цохионоос болж хэдэн зуун хүн үхэж бас заримыг нь «чөтгөр шулмын хамсаатан» нэрийдлээр задгай галд шатаажээ.

	Хэдэн зуун жилийн дараа иймэрхүү хэрэг явдал Италид гарчээ. Падуины ойролцоох гацаанд нэгэн тариачны эрдэнэ шишийн сөмсөнд «цусан» толбо бий болжээ. Дараагийн өдөр бусад хоол хүнсэнд «цус» илэрчээ. Урьд өмнө үзэгдээгүй энэ үзэгдэл хүмүүсийг ихэд айлгажээ. Ам дамжин яригдаж, нэг нь нөгөөдөө элдэвчлэн цуурч улам аймаар болох ажээ. Азаар энэ хэрэг амар төвшин төгссөн юм. Тэндхийн эмч уг ид шидийн учрыг тайлж, хэргийн эзэн нь улаан өнгөтэй бичил биетэн болохыг тогтоожээ. Чухам яаж сүжгийн айдсыг нь дарав? Тэр бээр сөмснөөс хэсэг «амьд будаг» авч ламын гэрт аваачжээ. «Бурхны оронд» байсан хүнсний зүйлд улаан толбо бас бий болжээ. Сүжигтэн олныг төөрөгдлөөс бүрэн гаргахын тулд эмч тэр ид шидтэй яаж тэмцэх, тухайлбал байрыг хүхэрлэг хийгээр хангалттай утах юм бол хүнсний зүйлийг улаан болгох бичил биетнийг хөнөөж болдгийг зааж өгсөн ажээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

